
Útdráttur 

Ritgerð þessi fjallar um þriðjumenningarbörn sem alast upp að hluta til fjarri heima-

landi foreldra sinna og flytja síðan aftur heim. Lífsstíll þeirra er sérstakur, umhverfi 

síbreytilegt og menning þeirra er blanda af menningu heima- og búsetulands. Þau 

þurfa að kveðja vini, lífsstíl og staði sem eru þeim kærir. Þetta hefur áhrif á þroska 

þeirra, hegðun, hugsun og tilfinningar. Þriðjumenningarbörn upplifa sig „heima“ þegar 

þau eru með fólki sem hefur svipaða reynslu, skoðun og sýn á heiminn og þau, að öðru 

leyti upplifa þau menningarlegt heimilisleysi. Ávinningur af fjölbreyttu lífi þeirra er 

margþættur. Þau búa yfir auknu víðsýni, fordómaleysi, fjölmenningarlegri samskipta-

færni, fjölbreyttri tungumálakunnáttu, aðlögunarhæfni, sjálfstæði og alþjóðaskilningi. 

Um leið eiga þau erfiðara með að móta sjálfsmynd sína, mynda náin og varanleg tengsl 

og upplifa rótleysi. Tilfinningin að vera öðruvísi en fólk í heimalandi er sterk og þeim 

finnst þau ekki tilheyra ákveðnum hópi og menningu. Þriðjumenningarbörn upplifa 

missi á flestum sviðum lífs síns en því fylgir sársauki og sorg. Sorg sem ekki hefur verið 

unnið úr, rugluð sjálfsmynd og rótleysi eru þarfir sem félagsráðgjafar þurfa að vera 

vakandi fyrir, sérstaklega innan skólakerfisins. Þörf er á almennum skilningi, 

námskeiðum og fræðslu um þarfir þriðjumenningarbarna hér á landi.  

Formáli 

Ég þakka foreldrum mínum samtöl og stuðning sem þau veittu mér við skrif þessarar 

ritgerðar. Ég þakka innilega Eddu Ólafsdóttur leiðbeinanda mínum fyrir gagnrýnin augu 

og mikilvægar athugasemdir. Fyrir vikið varð þessi ritgerð mun betri en ella. Þær 

væntingar sem hún hafði til mín og kröfur sem hún gerði fengu mig til að leggja mig 

betur fram. Ég er Guðnýju Björk Eydal umsjónarmanni mínum einstaklega þakklát fyrir 

hlýtt viðmót, hvatningu, uppörvun og stuðning á meðan á ferlinu stóð. Leiðsögn hennar 

skipti mig miklu máli. Ég þakka þeim báðum fyrir góðar ábendingar og trausta leiðsögn 

sem vissulega hefur gagnast mér. Þá vil ég þakka Kristínu Bjarnadóttur kennara mínum í 

Keníu sem við erfiðar og frumstæðar aðstæður, einangruð frá öðrum starfsfélögum, var 

okkur systkinum góður kennari, leikfélagi og dýrmætur vinur. Ef hennar hefði ekki notið 

við hefði heimkoman orðið öllu erfiðari. Ég lít til baka með gleði er ég rifja upp litla 

farandskólann okkar á heitum sléttum og fjallahéruðum Keníu. Sú dýrmæta reynsla sem 

ég eignaðist þar mun verða mér mikilvægt veganesti um ókomin ár.  

Inngangur 

Síðustu áratugi hefur fólk flust í auknum mæli milli landa. Það hefur haft í för með sér 

breytingar á uppvexti og lífsreynslu barna og ungs fólks (Cockburn, 2002). 

Umfjöllunarefni ritgerðar eru þriðjumenningarbörn sem alast upp við endurtekna 

flutninga og ólíka menningarheima. Spurt er hvað einkennir þau, hvaða áhrif uppvöxtur 

þeirra, mótun og breytingar eins og flutningar heim hefur á sjálfsmynd þeirra. Einnig 

verður spurt hvernig félagsráðgjafar geta unnið með þriðjumenningarbörnum. Í 

ritgerðinni verður hefðbundinni skilgreiningu á þriðjumenningarbörnum gerð skil, en á 

síðustu árum hefur sú skilgreining verið víkkuð út af sumum og nær til meðal annars 

barna innflytjenda og flóttamanna. Hér verður þó einungis einblínt á upphaflega 

skilgreingu þótt ýmislegt sé sameiginlegt með þessum hópum (Pollock og Van Reken, 

2009). Við lestur ritgerðar gætu vaknað upp spurningar um hvert hlutverk foreldra sé í 

þroska, aðlögun og úrvinnslu þriðjumenningarbarna. Áhugavert er að velta því fyrir sér 

en ekki verður fjallað um það í þessu verkefni. Rannnsóknarspurningar ritgerðar eru 

eftirfarandi: Hver eru þriðjumenningarbörn og hverjar eru sérþarfir þeirra? Hvaða 

aðstoð er í boði fyrir íslensk þriðjumenningarbörn þegar þau flytja aftur heim og hvaða 

stuðning geta félagsráðgjafar veitt þeim?  

Val á ritgerðarefni mótaðist af því að höfundur ólst upp að hluta í Keníu vegna 

þess að foreldrar viðkomandi störfuðu þar við kristniboðs- og hjálparstörf. Höfundur 

kynntist því af eigin raun hvernig er að vera þriðjumenningarbarn og að auki bjuggu 

bræður viðkomandi stóran hluta æsku sinnar erlendis og bera þess merki í dag að vera 

þriðjumenningarbörn. Þeir voru mótaðir af þeirri reynslu sem þeir urðu fyrir og fengu 

enga aðstoð þegar þeir fluttu heim á unglingsárum, hvorki til að vinna úr erfiðri reynslu 

né að aðlagast. Höfund langaði þess vegna til að kanna hvaða stuðningur og úrræði 

væru í boði í dag fyrir íslensk þriðjumenningarbörn.  

Þetta verkefni er heimildaritgerð sem byggir á fyrirliggjandi gögnum svo sem 

bókum, greinum og vefsíðum sem snerta umfjöllunarefnið. Einkum er um að ræða 

erlendar heimildir þar sem lítið hefur verið fjallað um þetta efni á íslensku. Í 

frumvinnslu var fyrst og fremst stuðst við efni bókarinnar Third Culture Kids, eftir 

Pollock og Van Reken (2009), og út frá henni var leitað frekari heimilda. Ritrýndar 

greinar eru flestar af leitarsíðu ProQuest auk annarra vefsíða með vísindagreinum. Við 

heimildaöflun var höfundur leiddur áfram af heimildaskrám ýmissa greina. Við það 

þrengdist viðfangsefnið og höfundar farnir að vísa hverjir í aðra. Þá ákvað höfundur að 

láta staðar numið og vinna úr gögnunum. Höfundur tók einnig upplýsingaviðtöl sem 

nýttust við gerð ritgerðar. Talað var við starfsmenn Sambands íslenskra 

kristniboðsfélaga (SÍK) og Norsk luthersk misjonsamband (NLM). Einnig var talað við 

Huldu Kareni Daníelsdóttur kennsluráðgjafa hjá Þjónustumiðstöð Miðborgar og Hlíða.  

Uppbygging ritgerðar er eftirfarandi: Fyrsti kafli fjallar um 

þriðjumenningarheiminn. Þar er sagt frá skilgreiningu þriðjumenningarbarna og 

upphafi rannsókna á þeim. Annar kafli fjallar nánar um þriðjumenningarbörn og þroska 

þeirra. Í þriðja kafla er farið í heimkomu barnanna og breytingar sem verða á lífi þeirra. 

Auk þess verður fjallað um umhverfi og tengsl þriðjumenningarbarna. Fjórði kafli 

greinir frá því hvaða ávinning þau hafa af búsetu erlendis og hvaða áskoranir mæta 

þeim þegar heim kemur. Sorg þriðjumenningarbarna verður sérstaklega tekin fyrir þar 

sem þau þurfa stöðugt að yfirgefa og hverfa frá því sem þeim er kært. Í fimmta kafla 

verður sagt frá starfi félagsráðgjafa og vinnulíkönum sem þeir styðjast við til að fá 

heildarsýn á vanda barna. Sjötti kafli fjallar um skólaráðgjöf þar sem sérstaklega verður 

komið inn á skólafélagsráðgjöf og kennsluráðgjöf. Í sjöunda kafla verða talin upp 

úrræði sem í boði eru bæði á Íslandi og erlendis og geta nýst þriðjumenningarbörnum. 

Að lokum eru umræður og samantekt um verkefnið.  

1. Þriðjumenningarheimur 

Með aukinni hnattvæðingu er algengara að börn eyði uppvaxtarárum sínum í mörgum 

menningarheimum. Samfélög hafa orðið opnari með hraðari og betri samgöngum, 

alþjóðlegum skólum, auðveldari búferlaflutningum og auknum áhuga fjölskyldna til að búa 

erlendis (Hoersting og Jankins, 2011). Gera má ráð fyrir að aukinn áhugi á búferlaflutningum 

sé hjá fólki sem hefur meiri fjárhagslega getu en neyðist ekki til að flytja.  

Félagsfræðingarnir John og Ruth Useem fóru til Indlands á miðri 20. öld til að 

rannsaka börn frá Bandaríkjunum. Fjölskyldur barnanna bjuggu þar nálægt hver annarri 

og störfuðu meðal annars við utanríkisþjónustu og trúboð (Limberg og Lambie, 2011; 

Pollock og Van Reken, 2009). Useem hjónin komust að því að þroski barnanna mótaðist 

af menningarheimi sem var annar en foreldranna (Limberg og Lambie, 2011). Í kjölfar 

rannsóknarinnar settu þau fram hugtak yfir börn sem alast upp í öðru samfélagi en 

foreldrar þeirra. Þau kölluðu börnin þriðjumenningarbörn (e. third culture kids). 

Samkvæmt skilgreiningu þeirra hafa þriðjumenningarbörn sameiginleg einkenni, 

upplifanir og reynslu (Bonebright, 2010; Cockburn, 2002). Hjónin Useem uppgötvuðu 

að fjölskyldurnar höfðu ákveðinn lífsstíl frábrugðinn þeim sem fyrir var í heimalandi 

þeirra og menningu í búsetulandinu (Cockburn, 2002; Hoersting og Jankins, 2011). 

Þennan sameiginlega lífsstíl kölluðu Useem hjónin þriðju menningu (e. third culture), 

sem er blanda af fyrstu og annarri menningu. Fyrsta menning (e. first culture) á rætur 

sínar í upprunalandi foreldranna og önnur menning (e. second culture) í búsetulandi 

þeirra (Pollock og Van Reken, 2009). Viðkomandi tengist að hluta menningu 

heimalandsins og að hluta menningu búsetulandsins og verður fyrir áhrifum beggja. Til 

verður ný sjálfsmynd sem byggir á reynslu og upplifun en ekki ákveðinni menningu. 

Þótt hjónin Useem hafi rannsakað amerísk börn hafa sömu rannsóknarniðurstöður 

fengist meðal barna af öðru þjóðerni (Bonebright, 2010).  

Pollock og Van Reken þróuðu síðan áfram hugtakið þriðjumenningarbörn. Þau 

tengdu það við síbreytilegt umhverfi (e. mobile) og þvermenningarlegan (e. cross-

cultural) heim vegna tíðra flutninga. Þau komust að þeirri niðurstöðu í rannsóknum 

sínum að fjöldi þriðjumenningarbarna hefði aukist í heiminum samhliða aukinni 

hnattvæðingu og lögðu til að víkka bæri skilgreiningu Useem. Þau stungu upp á að hún 

næði yfir börn foreldra sem hafa ólíkan menningarbakgrunn þar sem þau eiga margt 

sameiginlegt með þriðjumenningarbörnum. Samt sem áður komust þau að því að 

reynsla þessara barna er ekki fullkomlega sambærileg (Bonebright, 2010; Pollock og 

Van Reken, 2009). Í bók Pollock og Van Reken (2009) Third Culture Kids, sem þýdd 

hefur verið á mörg tungumál, lýsa þau reynslu þriðjumenningarbarna. Niðurstaða 

þeirra er sú að þriðjumenningarbörn séu einstaklingar sem hafa alist upp í menningu 

sem er frábrugðin þeirra fyrstu menningu. 

2. Þriðjumenningarbörn 

2.1 Áhrifaþættir 

Menning hefur áhrif á þroska barna. Hún hefur jafnframt áhrif á gildismat og 

hugmyndir þeirra um tilfinningalegt ástand svo sem hamingju og ást. Uppeldi í 

mismunandi menningarkimum (e. subcultures) hefur þannig áhrif á hegðun, hugsun og 

tilfinningar þeirra (Limberg og Lambie, 2011). Þriðjumenningarbörn eru frábrugðin 

öðrum börnum því þau búa í öðrum menningarheimi en læra ekki bara um hann. Þau 

upplifa stöðugar breytingar vegna þess að bæði þau og aðrir koma og fara. Félagslegt 

bakland þeirra er því mjög óstöðugt (Cockburn, 2002). Börn sem flytja innan sömu 

menningar upplifa sorg eins og þriðjumenningarbörn við það að kveðja vini og staði en 

á sama tíma þurfa þau ekki að læra nýjar grundvallarreglur og siði ákveðinnar 

menningar (Bonebright, 2010; Pollock og Van Reken, 2009). 

Aðrir þættir hafa einnig áhrif á þroska þriðjumenningarbarna. Þau líta yfirleitt 

öðruvísi út en innfæddir en þegar þau flytja heim líkjast þau fólkinu þar útlitslega en 

hafa aðra heimsmynd og annan hugsunarhátt. Ákvarðanataka foreldra varðandi 

menntun og að læra tungumál innfæddra hefur líka áhrif því hún mótast af þeirri 

hugsun að dag einn muni þau flytja aftur heim (Pollock og Van Reken, 2009). 

Þættir eins og „hvers vegna“ og „hvar“ fjölskyldur búa utan menningar sinnar 

geta haft áhrif á þriðjumenningarbörn. Í fyrsta lagi býr fólk sem starfar á vegum 

fyrirtækja, hjálparsamtaka, utanríkisráðuneyta og hersveita við ákveðin forréttindi. 

Hlunnindin geta verið af ýmsum toga, til dæmis ferðalög til annarra landa, að hafa 

bílstjóra eða heimilishjálp. Í öðru lagi eru þriðjumenningarbörn meðvituð um að þau 

standa fyrir eitthvað meira en þau sjálf, þau eru fulltrúar fyrirtækis, Guðs eða 

ríkisstjórnar. Þau upplifa að þau séu hluti af sérstökum hópi sem hefur ákveðna 

hugsjón (Moore og Barker, 2012; Pollock og Van Reken, 2009).  

 

2.2. Þroski og þróun sjálfsmyndar 

Lífsreynsla og upplifun í æsku skiptir máli fyrir mótun sjálfsmyndar. Börn vaxa og 

þroskast og skilningur þeirra á umheiminum eykst með aldrinum. Þau læra hvernig á að 

hegða sér þar sem þau dvelja á hverjum tíma (Hoersting og Jankins, 2011; Pollock og 

Van Reken, 2009). Þegar menningarlegur bakgrunnur er mismunandi eru 

upplýsingarnar sem þau vinna úr sundurleitar. Afleiðing þess er að þau eiga erfitt með 

að tileinka sér skýra sjálfsmynd (e. solid identity) hvað varðar þjóðerni sitt og litarhátt 

(Hoersting og Jankins, 2011). Moore og Barker (2012) tala um fjölmenningarhyggju (e. 

multiculturalism) sem felst í því að einstaklingur getur haft tvær eða fleiri sjálfsmyndir 

sem auðvelt er að aðlaga og breyta. Slík persóna lifir á jaðri samfélagsins. Röskun á 

mótun sjálfsmyndar er algeng vegna þess að börnin þurfa að einbeita sér að því að 

aðlagast nýju umhverfi í stað þess að móta sjálfsmynd sína. 

Stærstu áskoranir þriðjumenningarbarna eru því að móta sjálfsmynd sína (e. 

forming their sense of identity) og að finna sig tilheyra ákveðnum hópi, menningu og 

landi (e. sense of belonging) (Hoersting og Jenkins, 2011; Moore og Barker, 2012; 

Pollock og Van Reken, 2009). Þau hafa hvorki skýra hugmynd um hver þau eru né 

hvaða stað þau tilheyra þegar þau flytja til nýrrar menningar (Bonebrigth, 2010; Moore 

og Barker, 2012; Pollock og Van Reken, 2009). Þegar þau flytja í nýja menningu geta 

þau litið á sig sem tímabundna íbúa og látið vera að tengjast menningunni þar 

(Cockburn 2002; Limberg og Lambie, 2011).  

Þegar þriðjumenningarbörn ná ekki að tengjast lífinu þar sem þau dvelja á 

hverjum tíma geta þau ekki samsamað sig því umhverfi. Þau tengjast fyrstu menningu 

tilfinningalega, samt samsama þau sig lítið við hana og ekki heldur búsetumenningunni. 

Þau hafa því takmörkuð tengsl við hvorugar þeirra. Þau geta tengst fyrstu menningu án 

þess að hafa búið þar. Þegar þau svo snúa aftur er ekki víst að þau upplifi sig hluta af 

menningunni því tengingin er takmörkuð og þá eiga þau erfitt með að líta á hana sem 

sína (Gilbert, 2008). Þriðjumenningarbörn tengjast frekar búsetulandi en heimalandi. 

Þar af leiðandi hafa mörg þeirra óraunhæf tengsl við sína fyrstu menningu og mótun 

sjálfsmyndar þeirra er mun flóknari en núverandi búseta þeirra segir til um (Limberg og 

Lambie, 2011). Þegar foreldrar þriðjumenningarbarna tala um að fara heim til sín, þá 

hugsa börnin öfugt við foreldrana að heimili þeirra sé landið sem þau búa í (Pollock og 

Van Reken, 2009). Allt þetta dregur úr getu þeirra til að vera meðvituð um stöðu sína á 

hverjum tíma (e. here-and-now). Sjálfsmynd þeirra byggist á framtíðarmarkmiðum og 

þrám, eins og til dæmis starfsframa, í stað þess að byggja hana á núverandi aðstæðum 

(e. surroundings) og bakgrunni (Limberg og Lambie, 2011). 

Sjálfsmynd (e. identity) þriðjumenningarbarns aðlagar sig því menningarumhverfi 

sem það er í á hverjum tíma (Moore og Barker, 2012). Pollock og Van Reken (2009) 

settu fram líkan af fjórum gerðum sjálfsmyndar (e. culture identity) sem 

þriðjumenningarbarn þróar með sér. Í fyrsta lagi upplifir barnið sig sem útlending (e. 

foreigner) þegar útlit þess er öðruvísi og það hefur aðra heimssýn en innfæddir. Öllum 

er ljóst að uppruni þess er annars staðar enda lítur barnið á sig sem útlending í 

búsetulandi. Í öðru lagi upplifir þriðjumenningarbarn sig sem falinn innflytjanda (e. 

hidden immigrant) þegar það lítur út eins og flestir í viðkomandi landi en 

hugsunarháttur þess og sýn á lífið er ólík. Umhverfið heldur að barnið hafi samskonar 

heimssýn og skilning á menningu vegna sameiginlegs uppruna fyrstu menningar. Í 

þriðja lagi lítur þriðjumenningarbarn á sig sem ættleiddan einstakling (e. adopted). Það 

lítur öðruvísi út en fólkið í ríkjandi menningu. Þrátt fyrir það er hegðun og heimsmynd 

þess nánast sú sama vegna þess að viðkomandi hefur búið þar nógu lengi til að 

samlaga sig fólkinu. Þetta er algengt munstur hjá þriðjumenningarbörnum. Þau eru 

sáttari við að líta á sig sem ættleidda einstaklinga en falda innflytjendur. Í fjórða lagi er 

þriðjumenningarbarn eins og spegill (e. mirror) vegna þess að það lítur út og hugsar 

eins og aðrir í búsetulandi. Þessi skilgreining á við aðstæður þar sem menning 

búsetulands er einsleit eða svipuð heimamenningu. Barnið hefur búið þar lengi og 

aðlagast vel þannig að erfitt er að sjá að það komi annars staðar frá. Líkan Pollock og 

Van Reken hefur hjálpað þriðjumenningarbörnum að skilja bakgrunn sinn og sögu 

(Pollock og Van Reken, 2009).  

Sjálfskilningur þriðjumenningarbarna mótast af þeirri menningu sem þau lifa í á 

hverjum tíma. Í hvert sinn sem þau flytja velta þau fyrir sér hvar þau tilheyri og passi 

inn. Þau eru í gagnvirkum tengslum við ólíka hópa og eiga þess vegna erfitt með að 

mynda eina sjálfsmynd. Að auki getur orðið margvíslegur misskilningur í samskiptum 

heimafyrir þar sem barnið hefur sama útlit og aðrir en bakgrunnur, hugsun og hegðun 

gjörólík. Þannig misskilur þriðjumenningarbarnið fólkið heima og upplifir að það sjálft 

sé misskilið (Pollock og Van Reken, 2009). 

 

2.3 Þroskakenning Erikson 

Hafa má þroskakenningu (e. pshychosocial development) Erik H. Erikson til hliðsjónar 

þegar þroski þriðjumenningarbarna er skoðaður. Kenningin gengur út á að börn öðlist 

tilfinningalegt, félagslegt og andlegt heilbrigði smám saman. Einstaklingar fara í 

gegnum átta þroskastig í lífinu. Á hverju stigi þurfa þeir að takast á við ákveðin verkefni 

og hvernig tekst að leysa þau hefur áhrif á næstu stig. Erikson hélt því fram að 

óumflýjanlegt væri fyrir ungt fólk að upplifa erfiðleika þegar það yxi úr grasi. Hann hélt 

því fram að hægt væri að fara aftur í tímann og takast á við vandamál á fyrri 

þroskastigum (Mooney, 2000). 

 Stigin eru átta og aldurstengd. Hægt er að tengja fyrstu fimm stigin sem snúa að 

börnum og unglingum við þriðjumenningarbörn. Fyrsta stigið er frá fæðingu til tveggja 

ára aldurs og felur í sér traust eða vantraust (e. trust vs. mistrust). Umönnunaraðilar 

veita börnunum öryggi, áreiðanleika og ástúð þegar þeir annast þau. Ef illa tekst til 

leiðir það til vantrausts hjá börnunum (Mooney, 2000; Crain, 1985).  

Á öðru stigi eru börnin tveggja til þriggja ára. Þetta stig felur í sér sjálfstæði eða 

skömm og efa (e. autonomy vs. shame and doubt). Börnin læra að þau geta stjórnað, 

eru sjálfstæð og meðvituð um hver þau eru. Ef börnin þrífast ekki á þessu stigi fyllast 

þau skömm og óöryggi. Sjálfstraust verður lítið og þau efast um sjálf sig (Mooney, 

2000; Crain, 1985).  

Þriðja stigið er aldurinn fjögurra til fimm ára og einkennist af frumkvæði eða 

sektarkennt (e. initiative vs. guilt). Börn á þessu stigi eru athafnasöm og hafa áhuga á 

að læra. Þau sem búa við hvatningu og stuðning öðlast sjálfsöryggi og færni en sé ætíð 

tekið fram fyrir hendur á þeim og áhersla lögð á mistök sem þau gera upplifa þau 

sektarkennd og vonbrigði (Mooney, 2000; Crain, 1985).  

Fjórða stigið fjallar um sex til tólf ára aldurinn og einkennist af virkni eða 

vanmáttarkennd (e. industry vs. inferiority). Ef vel tekst til á þessu stigi verða börnin 

sátt með sig og eiga auðvelt með að taka frumkvæði. Þegar þau ljúka verkefnum fyllast 

þau stolti. Hvatning og stuðningur frá nærumhverfi gerir þau virk og eflir sjálfstraust. 

Án þess verða börnin vanmáttug og efast um getu sína (Mooney, 2000; Crain, 1985). 

Fimmta stigið fæðir af sér sjálfsmynd eða hlutverkarugling (e. identity vs. role 

confusion). Unglingarnir verða sjálfstæðir fullorðnir einstaklingar og árangur fyrri stiga 

segir til um sjálfsmynd þeirra (Mooney, 2000; Crain, 1985). Af kenningunni má ráða að 

þriðjumenningarbörn sem búa við erfiðleika hafi ekki náð að dafna vel á einhverju stigi. 

Eldri þriðjumenningarbörn eru oft með ruglaða sjálfsmynd og finna sig ekki í neinu 

ákveðnu hlutverki. Líf þriðjumenningarbarna getur oft verið flókið og auðveldar ekki 

endilega gönguna í gegnum þroskastigin. Börnin geta samt sem áður unnið úr 

erfiðleikum sínum og lagað vandamál á fyrri stigum. 

3. Heimkoma 

Craig Storti (2003) skrifaði bókina The Art of Coming home. Í bókinni lýsir hann hvað 

„heima“ (e. home) er í hugum fólks. Heima er staður sem hefur sterka tilfinningalega 

tengingu. Þar er fólki tekið eins og það er og það upplifir að það tilheyri. Heima er 

staður vellíðunar og öryggis. Þar getur fólk verið það sjálft og slappað af. Staður, fólk og 

venjur eru kunnuglegar. Þegar einstaklingur hefur búið erlendis í lengri tíma og flytur 

aftur heim þá hefur margt breyst. Viðkomandi þekkir staðina en tilfinningar hans til 

þeirra og fólksins heima eru ekki þær sömu. Það reynist því mörgum sársaukafullt að 

flytja heim (Storti, 2003). Þriðjumenningarbörn finna sig „heima“ þegar þau eru með 

fólki sem hefur svipaða reynslu, skoðanir og sýn á heiminn (Limberg og Lambie, 2011; 

Moore og Barker, 2012; Pollock og Van Reken, 2009). 

„Heima“ tengist einnig venjum (e. routines). Venjur veita fólki vellíðan, öryggi og 

sjálfstraust. Þegar fólk flyst til útlanda þá ruglast venjur og mikill tími og orka fer í að 

búa til nýjar. Þegar fólk flytur aftur heim hafa staðir og fólk sem það þekkti áður tekið 

breytingum meðan það dvaldi erlendis. Fólki finnst það vera búið að koma sér fyrir 

þegar daglegar venjur eru komnar í ákveðinn farveg. Í kjölfarið má velta því fyrir sér 

hvort „heima“ sé virkilega heimili þess fyrst það þarf að aðlagast aftur heimkynnum 

sínum (Storti, 2003). Það er því ekki nema von að þriðjumenningarbörn upplifi sig 

hvergi heima.  

  

3.1 Menningaráfall við heimkomu 

Fólk getur orðið fyrir menningaráfalli við heimkomu (e. reverse culture shock) vegna 

breytinga sem hafa átt sér stað hjá því sjálfu og umhverfinu. Menningaráfallið helst í 

hendur við umfang breytinganna (Storti, 2003). Huff (2001) heldur því fram að 

menningaráfall valdi mikilli streitu. Hann segir að fjölskyldur þriðjumenningarbarna, 

sem vinna meðal annars við kristniboðs- og hjálparstörf, upplifi minna menningaráfall 

þegar þau flytji frá menningu sem svipar til þeirra eigin menningar. Fjölskyldur sem 

flytja frá ólíkri menningu upplifa meira áfall. Þriðjumenningarbörn sem aðlagast 

búsetumenningu vel upplifa meiri streitu við heimkomu en þau sem aðlagast illa. 

Ástæða þess er að þau eru ánægð með dvölina erlendis og langar ekki að flytja aftur 

heim. Góð tengsl við ættingja heimafyrir og raunhæfar væntingar draga úr 

menningaráfalli við heimkomu og auðvelda aðlögunarferlið. Það reynist yngri börnum 

auðveldara að flytja aftur heim og aðlagast. Þetta er í samhljóm við þroskakenningu 

Erikson þar sem fæðing sjálfsmyndar á sér stað hjá eldri börnum. Þau upplifa frekar 

streitu og skiptir því félagslegur stuðningur miklu máli fyrir þau (Huff, 2001; Mooney, 

2000). Foreldrar þriðjumenningarbarna þurfa því að vera vakandi fyrir einkennum 

streitu hjá börnum sínum, sérstaklega þegar verið er að flytja úr ólíkri menningu. 

Fjölskyldan gegnir mikilvægu hlutverki í aðlögunarferli barnanna (Hildur Blöndal, 2010). 

 

3.2 Menningarlegt heimilisleysi 

Þegar þriðjumenningarbörn koma aftur heim verða þau vör við að hegðun og aðstæður 

í samfélaginu eru öðruvísi en þau áttu að venjast í búsetulandinu (Storti, 2003). 

Viðeigandi hegðun á einum stað er ekki samþykkt á öðrum (Hoersting og Jankins, 

2011). Þriðjumenningarbörn eiga erfiðara með að sætta sig við að passa ekki inn í 

menningu heimalands en menningu búsetulands, því þau eiga jafnvel eftir að búa 

meirihluta ævi sinnar í heimalandi. Þau upplifa því ákveðið heimilisleysi (e. homeless) 

þegar þau koma heim, en „heima“ er eins og áður sagði staður þar sem fólk tilheyrir, 

líður vel, er öruggt og getur verið það sjálft. Þegar fólk upplifir að það eigi hvergi 

„heima“ þá hverfa þessar tilfinningar. Aðlögun getur þess vegna tekið tíma (Storti, 

2003). Hoersting og Jankins (2011) segja að þriðjumenningarbörn þrói með sér 

menningarlegt heimilisleysi (e. cultural homelessness) vegna þess að þau eigi erfitt 

með að finna hóp eða menningu sem þau finni sig hluta af og sem skilur þau.  

 

3.3 Vistfræðikerfiskenning Bronfenbrenner 

Umhverfi, aðlögun og ferli flutninga hefur áhrif á þriðjumenningarbörn. Breytingar 

valda kvíða, streitu og börnin verða gjarnan ráðvillt vegna þess óþekkta sem 

framundan er (Limberg og Lambie, 2011).  

Umhverfi getur haft áhrif á aðlögun og þroska þriðjumenningarbarna. Urie 

Bronfenbrenner var sálfræðingur sem setti fram vistfræðikerfiskenninguna (e. 

ecological systems theory) sem gengur út á gagnvirkandi áhrif umhverfis og 

einstaklinga. Visfræðikerfiskenningin skiptir umhverfinu í fjögur stig eða lög sem 

tengjast hvert öðru. Innst er nærkerfið (e. microsystem) sem er nánasta umhverfi 

einstaklings. Í öllum tengslum felast gagnkvæm áhrif. Jafningjar, forráðamenn og 

kennarar hafa áhrif á hegðun og hugsun einstaklings sem hefur síðan áhrif á hina. Ef 

þessi tengsl eru styðjandi þá verða sambönd þessara einstaklinga sterkari (Tissington, 

2008). Næst talar Bronfenbrenner um millikerfi (e. mesosystem) sem eru gagnvirkandi 

tengsl nærkerfanna. Samskipti jafnaldra, kennarafundir og skólasvæði hlúa að þroska 

einstaklinga. Millikerfið ákveður hvernig sambönd þróast og aðlagast. Næst er 

stofnanakerfi (e. exosystem) sem er samfélagsumhverfi. Það tengist ekki 

einstaklingunum beint en hefur óbein áhrif á líf og þroska svo sem í gegnum aðstæður, 

vinnu- og skólaumhverfi fjölskyldumeðlima (Tissington, 2008). Yst er lýðkerfið (e. 

macrosystem) sem vísar til reglna, gilda og hefða í menningunni. Lýðkerfið hefur áhrif á 

þann stuðning sem viðkomandi fær í hinum kerfunum. Jafnvægi milli kerfanna eykur 

vellíðan hjá viðkomandi en ójafnvægi vanlíðan og streitu (Tissington, 2008). Það er því 

ljóst að mikilvægt er fyrir þriðjumenningarbörn að hafa öruggt og skilningsríkt 

umhverfi, ekki síst í skólum þar sem þau dvelja yfirleitt marga tíma á dag. Samkvæmt 

kenningu Bronfenbrenner hafa allar ákvarðanir sem eru teknar í samfélaginu í heild 

innan þessara fjögurra kerfa, mótandi áhrif á líf og þroska þriðjumenningarbarna. Ef 

jafnvægi er innan kerfanna minnkar óvissa þeirra og ótti og þau öðlast vellíðan og 

öryggi (Limberg og Lambie, 2011).  

 

3.4 Tengslamyndun  

Breytingar í lífi barna hafa áhrif á þau. Til dæmis eru unglingsárin tími þar sem miklar 

breytingar eiga sér stað. Unglingar þroskast líkamlega, tilfinningalega og andlega og 

verða fullorðnir einstaklingar (Storti, 2003). Stuðningur foreldra skiptir miklu máli á 

þessum árum og ekki síst stuðningur við skólagöngu þeirra, en henni getur fylgt mikil 

streita. Unglingar sem búa við öryggi og vellíðan leita frekar stuðnings foreldra sinna. 

Margar rannsóknir benda á að bein tengsl séu milli vellíðunar unglinga í skóla og 

stuðnings foreldra (Huff, 2001). Stuðningur fjölskyldu og öruggt umhverfi hefur því 

mikið að segja fyrir þriðjumenningarbörn sem þurfa að takast á við ýmsar breytingar í 

lífi sínu. Þegar þeir flytja aftur heim eru foreldrar mikilvægt stuðningsnet. Samvera 

þeirra veitir öryggi og eykur aðlögunarhæfni þeirra. Góð tengsl við ættingja og vini 

heimafyrir geta einnig hjálpað börnum í aðlögunarferli þeirra. Samband við önnur 

þriðjumenningarbörn, sem deila sameiginlegri reynslu og skilningi, skiptir líka máli 

(Storti, 2003). Mikilvægt er að þriðjumenningarbörn og unglingar geri sér grein fyrir að 

einmanaleiki, heimþrá, rótleysi og misskilningur séu eðlileg í kjölfar flutninga heim. Þau 

þurfa að vita að vanlíðanin er ekki þeirra heldur eðlilegur fylgifiskur heimkomunnar 

(Storti, 2003).  

Gilbert (2008) segir að innbyrðis tengsl þriðjumenningarbarna séu mikilvæg á 

tímum breytinga. Þá hafi þau mikla þörf fyrir skilning og sameiginlega reynslu. Þau sem 

haldi sambandi við jafnaldra heimafyrir eigi yfirleitt auðveldara með að flytja. Myndun 

nýrrar vináttu valdi þeim yfirleitt áhyggjum. Þess vegna er mikilvægt að viðhalda 

innbyrðis sambandi þriðjumennningarbarna og sambandi við vini heimafyrir um leið og 

börnin eru hvött til að eignast nýja vini. Þegar þriðjumenningarbörn eru ekki í innbyrðis 

tengslum reynist þeim erfiðara að finna sig hluta af samfélaginu. Aukinn stuðningur í 

slíkum aðstæðum er því mikilvægur (Limberg og Lambie, 2011).  

 

3.5 Tengslakenning Bowlby 

Áður en tengslakenning (e. attachment theory) sálgreinisins (e. psychoanalyst) John 

Bowlby er skoðuð í ljósi þriðjumenningarbarna er vert að skoða skilgreiningu Berk 

(2006) á nánum mannlegum tengslum. Hann segir að sterk og ástúðleg tengsl geti veitt 

vellíðan og huggun á erfiðum tímum í lífi fólks (Berk, 2006). 

John Bowlby gekk út frá því að gæði tengsla við umönnunaraðila hafi djúpstæð 

áhrif á öryggistilfinningu barna og getu þeirra til að mynda traust sambönd (Berk, 

2006). Börn tengjast ekki öllum á fyrstu mánuðum lífs síns heldur aðeins þeim sem 

mæta grunnþörfum þeirra (Berk, 2006; Cook og Cook, 2005). Börn eru háð 

umönnunaraðilum sínum í langan tíma. Eftir því sem samband foreldra og barna er 

nánara því meiri athygli fá börnin og njóta betri umönnunar (Cook og Cook, 2005). 

Samband barna og foreldra byrjar með ákveðinni hegðun sem er meðfædd (e. built-in 

behaviour). Þessi hegðun, svo sem hjal, hlátur og grátur, vekur athygli foreldra, verndar 

börnin frá hættum, tryggir að þau fái næringu og veitir þeim stuðning þegar þau kanna 

og rannsaka umhverfið (Berk, 2006).  

Bowlby heldur því fram að tengsl þroskist í fjórum stigum. Á fyrsta stigi, forstigi 

tengslamyndunar (e. preattachment phase), eru börnin nýfædd. Þetta stig nær fram að 

sex vikna aldri. Börn gefa frá sér meðfædd merki sem hjálpa þeim að mynda tengsl. 

Þau reyna að halda fullorðnum nærri sér því nærvera veitir vellíðan. Börn á þessum 

aldri þekkja rödd og lykt mæðra sinna. Samt sem áður eru þau ekki tengd mæðrum 

sínum, þeim er sama þótt þau séu skilin eftir hjá ókunnugum (Berk, 2006). 

Á öðru stigi er tengslamyndun í gangi (e. „attachment-in-the-making“ phase). 

Börn á aldrinum sex vikna til átta mánaða sýna umönnunaraðilum meira dálæti en 

öðru fólki (Berk, 2006; Cook og Cook, 2005). Þau læra að treysta, því umönnunaraðilar 

hafa svarað meðfæddum merkjum þeirra og þau mótmæla ekki þótt þau verði viðskila 

við umönnunaraðila (Berk, 2006).  

Á þriðja stiginu eiga skýr tengsl (e. „clear-cut“ attachment phase) sér stað. Tengsl 

barna við umönnunaraðila, á aldrinum um það bil sex mánaða til tveggja ára eru 

augljós. Þau upplifa aðskilnaðarkvíða (e. seperation anxiety) þegar hinn fullorðni sem 

þau treysta yfirgefur þau. Breytilegt er hvort börn upplifi aðskilnaðarkvíða en það fer 

helst eftir lundarfari barna og aðstæðum (Berk, 2006). Börnin sækja í að vera nálægt 

uppáhalds umönnunaraðilum sínum sem veita þeim öryggi (Cook og Cook, 2005).  

Á fjórða stiginu myndast gagnkvæmt samband (e. formation of a reciprocal 

relationship). Það gerist frá um það bil 18 mánaða aldri. Eftir því sem börn verða eldri 

gera þau sér betur grein fyrir aðskilnaði við foreldra vegna aukins þroska. Í kjölfarið 

minnkar aðskilnaðarkvíði. Með vaxandi aldri minnkar einnig þörf barna fyrir nærveru 

foreldra og þau gera sér betur grein fyrir því að þeir verða til staðar þegar þau þarfnast 

þeirra (Berk, 2006).  

Tengslamyndun við umönnunaraðila er þýðingarmikil fyrir þroska og uppvöxt 

barna en tengsl við annað fólk í æsku skipta einnig máli. Röskuð tengslamyndun barna 

leiðir oft til kvíða, þunglyndis og reiði (Bettmann, 2006). Mikilvægt er fyrir foreldra 

þriðjumenningarbarna að mynda sterk og örugg tengsl við börn sín. Sérstaklega þurfa 

þau að vera vakandi fyrir yngstu börnunum en hjá þeim er grunnur fyrir 

framtíðartengslamyndun að mótast fyrstu árin. Stöðug tengsl veita þeim öryggi og 

vellíðan þegar þau flytja milli menningarheima. Að auki er vert að vera vakandi fyrir 

tengslum við vini og ættingja í heimalandi. Með nútímatækni er það mun auðveldara 

en áður var.    

4. Ávinningur og áskoranir þriðjumenningaruppeldis 

Þriðjumenningaruppeldi hefur í för með sér ýmsar áskoranir (e. challenges) og ávinning 

(e. benefits) vegna dvalar erlendis (Hoersting og Jankins 2001; Moore og Barker, 2012). 

Í þessum kafla verður byrjað á því að fjalla um þann ávinning sem hlýst af því að vera 

þriðjumenningarbarn og þær áskoranir sem mætir því. Að auki verður fjallað 

sérstaklega um sorg þar sem missir þriðjumenningarbarna er mikill og á mörgum 

sviðum.  

 

4.1 Ávinningar  

Limberg og Lambie (2011) segja að fullorðin þriðjumenningarbörn meti mikils þann 

fjölbreytta bakgrunn sem þau búi yfir og noti hæfileika sem þau hafa áunnið sér með 

fjölbreyttu lífi sínu og við mismunandi aðstæður. Þau hafa meiri alþjóðaskilning og eiga 

auðveldara með að aðlagast nýjum aðstæðum heldur en önnur börn. Einnig hafa þau 

meiri getu til að leggja mat á aðstæður og eru víðsýnni. Algengt er að þeim finnist lítið 

mál að kynnast nýju fólki og ganga inn í áður óþekktar aðstæður.  

Moore og Barker (2012) taka undir með Limberg og Lambie og fullyrða að 

þriðjumenningarbörn búi yfir sterkri alþjóðlegri kunnáttu. Þau geti talað nokkur 

tungumál reiprennandi og eigi auðvelt með að aðlagast. Samskipti við fólk frá 

mismunandi menningarheimum vefjast ekki fyrir þeim. Reynslan af því að alast upp 

erlendis getur hjálpað þriðjumenningarbörnum að þróa með sér fjölmenningarlega 

samskiptafærni (e. intercultural communication competence). Í því felst að eiga 

innihaldsrík samskipti og taka virkan þátt í mismunandi menningarheimum. 

Þriðjumenningarbörn eru meðvituð um ólíka menningarheima og hafa umburðarlyndi 

og næmni fyrir samskiptum við annað fólk. Þessi atriði eru þó missterk eftir 

einstaklingum. Að mati Hoersting og Jankins (2011) eru þriðjumenningarbörn almennt 

jákvæð með að vera öðruvísi, tvítyngd eða hafa þvermenningarlega færni.  

Craig Storti (2003) segir að það geti verið lærdómsríkt og gefandi að búa erlendis. 

Eftir dvölina þar hafi einstaklingar lært um aðra menningu og staði í heiminum. Þeir tali 

jafnvel nýtt tungumál sem getur nýst þeim vel í framtíðinni, bæði í námi og vinnu, og 

hafi eignast góða vini. Þau séu víðsýnni og sjái heiminn og sig sjálf með skýrari augum. 

Þau séu sjálfstæðari og hafi aukið sjálfstraust. Þriðjumenningarbörn hugsi á skapandi 

hátt og eigi auðveldara með mannleg samskipti en aðrir. Hjá þeim gæti minni fordóma. 

Í niðurstöðum þessara fræðimanna má sjá augljósan ávinning af því að búa erlendis. 

Færni þriðjumenningarbarna á flestum sviðum lífsins er meiri en þeirra sem aldrei hafa 

dvalið í annarri menningu. 

 

4.2 Áskoranir  

Áskoranir sem mæta þriðjumenningarbörnum eru miskrefjandi. Að mati Moore og 

Barker (2012) geta þriðjumenningarbörn upplifað að þau séu úr tengslum við uppruna 

sinn. Vegna breytilegs lífsstíls og þokukenndrar sjálfsmyndar getur þeim fundist þau 

vera öðruvísi en aðrir þegar þau flytja aftur heim. Þau komast að því að þau passa ekki 

inn í ríkjandi hugsunarhátt og venjur í samfélaginu. Þau geta einnig upplifað rótleysi og 

fundist þau ekki tilheyra samfélaginu. Ýmist finnst þriðjumenningarbörnum þau tilheyri 

mörgum stöðum eða engum ákveðnum (Moore og Barker, 2012).  

Limberg og Lambie (2011) benda á að þriðjumenningarbörnum geti reynst erfitt 

að mynda náin og varanleg tengsl við fólk sem verður á vegi þeirra. Tilfinningalegt 

jafnvægi er minna hjá þeim en öðrum börnum. Auk þess geti þeim þótt erfiðara að 

móta sjálfsmynd sína á nýjum stað (Cockburn, 2002). Hoersting og Jankins (2011) 

komast að þeirri niðurstöðu að þriðjumenningarbörnum finnist þau jafnan ekki vera 

hluti af ákveðnum hópi, finnist þau vera öðruvísi og séu áttavillt eða rugluð í ríminu. 

Þar af leiðandi upplifi þau sig á jaðri samfélags hvert sem þau fara og upplifi stöðuga 

löngun að fara „heim“, en heima er hvergi. 

Þriðjumenningarbörn þurfa að takast á við óvenjulegar áskoranir því dvölin 

erlendis er yfirleitt ekki sniðin að þörfum þeirra. Foreldrar geta jafnvel ekki hjálpað 

börnum sínum að takast á við allar þær tilfinningasveiflur sem þau upplifa (Gilbert, 

2008). Fjarlægð við ættingja, kveðjustundir við vini og sársaukinn við að yfirgefa það 

sem er kunnuglegt og kært getur haft sálræn áhrif á börnin (Moore og Barker, 2012). 

Umhverfið þarf því að styðja börnin og hjálpa þeim að takast á við missi og sorg 

(Gilbert, 2008).  

4.3 Sorg þriðjumenningarbarna  

Pollock og Van Reken (2009) halda því fram að þriðjumenningarbörn upplifi meiri sorg 

en önnur börn. Vegna endurtekinna flutninga er sorg þeirra margslungin. Þau missa 

vini sína og samband við ættingja, ákveðinn lífsstíl sem þeim líkaði við og mikilvægar 

eigur sem þau þurfa að skilja eftir. Þetta hefur mismunandi áhrif á börnin. Sumum 

tekst að bregðast við á jákvæðan hátt vegna þess að þau hafa átt stöðug og góð tengsl 

við fólk og liðið vel í lífinu (Pollock og Van Reken, 2009). Það á ekki við um öll 

þriðjumenningarbörn. Kathleen Gilbert (2008) segir að þau upplifi miklar 

tilfinningasveiflur þegar þau kveðji vini og fólk sem þau hafa tengst. Sorgin sé mikil og 

sár vegna allra þessara breytinga. Oft fer þessi sorg framhjá þeim fullorðnu eða þeir 

taka ekki nægjanlegt mark á henni og þá er hætta á að börnin loki á sorgarviðbrögð sín. 

Þegar foreldrar og aðrir fullorðnir verða varir við sorg barna reyna þeir að vernda þau 

fyrir sársaukanum og einblína á það jákvæða og það sem framtíðin hefur að færa.  

Sigurður Pálsson (1998) hefur fjallað mikið um sorg barna. Hann leggur meðal 

annars áherlsu á mikilvægi þess að loka ekki á sorgartilfinningar og viðbrögð barna við 

missi heldur að tryggja útrás þessara erfiðu tilfinninga. Hann segir að nauðsynlegt sé að 

fylgjast vel með börnum, sinna þörfum þeirra og styðja þau í sorgarferlinu. Sorg barna 

getur tekið lengri tíma og verið meira falin en hjá fullorðnum, bæði meðvitað og 

ómeðvitað. Þau reyna að hlífa fullorðna fólkinu við sorg sinni. Nauðsynlegt er að börn 

fái að tjá sorg sína, reiði eða sektarkennd. Ekki er gott fyrir þau að dylja eða neita 

tilfinningum sínum. Ef barn dylur sorg sína getur hún skotist upp aftur mörgum 

mánuðum eða árum seinna og valdið erfiðleikum. Þess vegna er mikilvægt að gagnrýna 

ekki viðbrögð eða viðhorf barna né hindra útrás sorgarinnar svo þau geti unnið sig út úr 

henni. Sorgin hefur áhrif á öll svið lífsins og getur auðveldlega hindrað barn í námi og 

valdið erfiðleikum í skóla. 

Kathleen Gilbert (2008) tekur í sama streng. Hún segir að þekkingarleysi á sorg 

barna auki líkur á að þau fái ekki þann stuðning sem þau þurfi í sorgarvinnu sinni. Sé 

sorg þriðjumenningarbarna hvorki gefin gaumur né unnið með hana getur hún og 

tilfinningar tengdar henni birst aftur á fullorðinsárum. Í ljósi þessarar umræðu um sorg 

þriðjumenningarbarna er mikilvægt að vera vakandi annars vegar fyrir sorg sem ekki 

hefur verið unnið úr (e. unresolved grief) og hins vegar yfirstandandi sorg.  

Pollock og Van Reken (2009) segja að dæmigerð viðbrögð við sorg sem ekki hefur 

verið unnið úr séu meðal annars afneitun, reiði, samningar (e. bargaining), þunglyndi 

og sátt (e. acceptance). Mikilvægt er að hafa þessi einkenni í huga þegar unnið er með 

þriðjumenningarbörnum. Þegar þriðjumenningarbörn verða fyrir áföllum síðar á 

lífsleiðinni geta brotist fram, þeim að óvörum, sterk sorgarviðbrögð. Sum þeirra eiga 

erfitt með að sætta sig við hlutskipti sitt, að rótleysi, það að vera öðruvísi og að eiga 

erfitt með að mynda náin sambönd sé varanlegt ástand. Þau geta oft lent í því að vera 

bitur, ásakandi og kenna öðrum um vandamál sín. Að lokum komast þau þó flest að 

þeirri niðurstöðu að vanlíðan þeirra liggur innra með þeim sjálfum en ekki í ytri 

aðstæðum eða hjá öðru fólki.  

Mikilvægt er að þekkja mismunandi þroskastig barna svo hægt sé að styðja 

þriðjumenningarbörn sem best í sorgarferli sínu og vera vakandi fyrir hugsanlegri sorg 

þeirra sem þau hafa ekki unnið úr (Goldman, 2004). Þau þurfa því hjálp og stuðning til 

að vinna úr erfiðum tilfinningum svo þau festist ekki í sorginni. Slíkur stuðningur getur 

verið margvíslegur og veittur af mismunandi aðilum. Ættingjar og vinir syrgjenda eru 

helsta og nánasta stuðningsnetið. Þegar slíkt stuðningsnet er ekki í boði er þörf á 

stuðningi frá sérhæfðu starfsfólki. Gæði félagslegs stuðnings byggir ekki endilega á 

stærð stuðningsnetsins heldur á því að stuðningurinn sé hagnýtur. Nauðsynlegt er að 

þeir sem hafa mikla þörf á félagslegum stuðningi frá sérhæfðu starfsfólki fái hann sem 

fyrst til að koma í veg fyrir andlega vanheilsu í framtíðinni (Benkel, Wijk og Molander, 

2009). Stuðningur þarf að taka mið af þörfum syrgjandans en hann er oft í áður 

óþekktri stöðu og veit ekki hvers hann þarfnast. Miklu máli skiptir að hlusta á skoðanir 

umönnunaraðila sem þekkja þarfir barnsins og hvað það er sem henti því svo hægt sé 

að mæta þörfum þess. Einnig er þörfum barna betur fullnægt ef foreldrar finna fyrir 

stuðningi og umhyggju á meðan á sorgarvinnu stendur (Silverman, 2000). 

 

5. Félagsráðgjöf og vinnulíkön 

Þriðjumenningarbörn hafa mörg hver fjölbreyttan bakgrunn, veikt félagslegt bakland, 

óskýra sjálfsmynd og upplifa rótleysi. Þetta getur haft áhrif á andlega líðan, félagslega 

hæfni og námsárangur þeirra (Limberg og Lambie, 2011). Félagsráðgjafar búa yfir færni 



  

20 

og þekkingu sem getur nýst í vinnu með þriðjumenningarbörnum. Í þessum kafla 

verður fjallað um hlutverk félagsráðgjafa og vinnutæki sem þeir nota.  

 

5.1 Félagsráðgjafar 

Félagsráðgjafar gegna mikilvægu hlutverki í því að vinna að félagslegum breytingum og 

lausn vandamála. Þeir hafa um allan heim heildarsýn að leiðarljósi. Í því felst að vandi 

fólks er skoðaður í samhengi við aðstæður og umhverfi þess. Litið er á alla einstaklinga 

sem ólíka og einstaka (Hrefna Ólafsdóttir, 2006; Lára Björnsdóttir, 2006). Heildarsýn er 

mikilvæg þar sem menning og samfélög eru flóknari í dag en áður var (Skytte, 2007). 

Þrátt fyrir að félagsráðgjafar sinni ýmsum hópum þar á meðal fjölskyldum, börnum og 

unglingum þá er velferð einstaklinga ætíð höfð að leiðarljósi. Þegar hugað er að velferð 

barns, er fjölskylda þess ætíð með í myndinni því vellíðan barna er háð vellíðan 

fjölskyldu þeirra (Hrefna Ólafsdóttir, 2006). 

Í ljósi umfjöllunar um þriðjumenningarbörn er vert að hafa í huga að 

félagsráðgjafar eru tengiliðir skóla við fjölskyldur, samfélag, stefnumótunaraðila og 

aðrar þjónustustofnanir. Þeir horfa til félagslegra, persónulegra og tilfinningalegra 

þátta, auk umhverfis- og námsþátta, þegar þeir vinna með mál. Þeir hafa auk þess 

sérþekkingu á barnaverndarlögum og úrræðum sem boðið er upp á í samfélaginu 

(Guðrún Elva Arinbjarnardóttir, 2011).  

 

5.2 Valdefling 

Aðalverkefni félagsráðgjafa er að vinna að valdeflingu skjólstæðinga samkvæmt 

Greene, Lee og Hoffpauir (2005). Félagsráðgjafar vinna að valdeflingu (e. empower) 

einstaklinga, fjölskyldna og umhverfis og bæta með því vellíðan og lífsgæði fólks. 

Valdeflingarferli byggir á félagslegum samskiptum. Tungumál og samræður eru 

forsenda þess að góður árangur náist (Greene, Lee og Hoffpauir, 2005; Jönsson, 2010).   

Valdefling felur í sér að fólk þrói með sér hæfileika eða getu til að farnast vel í því 

umhverfi sem það er hluti af (Jönsson, 2010). Hún er einnig notuð til að leysa og 

fyrirbyggja félagsleg og geðræn vandamál. Félagsráðgjafar nota valdeflandi leiðir og 

aðstoða þannig skjólstæðinga sína til að ná ákveðnum árangri með því að greina og 

vinna með styrkleika. Með valdeflingu læra einstaklingar að nota bjargir sínar og vald til 

þessa að hafa stjórn á umhverfi sínu, ná fram persónulegum markmiðum og bæta 

félagsfærni sína. Þeir fá hjálp til að breyta hugsun sinni með því að takast á við sinn 

innri mann og ytra umhverfi. Það er mikilvægt að einstaklingur, með til dæmis lélega 

sjálfsmynd, finni að hann hafi sjálfur vald svo hann láti ekki stjórnast af ytri aðstæðum. 

Þegar einstakling skortir bjargráð eða nýtir sér þau ekki leiðir það til vanda. Í kjölfarið 

þróar hann með sér hjálparleysi og missir stjórn á lífi sínu. Valdefling auðveldar fólki að 

taka eigin ákvarðanir og eykur færni í daglegu lífi um leið og það finnur tilgang með 

lífinu. Persónulegt og samfélagslegt vald einstaklinga eykst þar sem þeir læra að meta 

og bæta aðstæður sínar (Greene, Lee og Hoffpauir, 2005).  

Valdefling getur nýst vel í vinnu með þriðjumenningarbörnum. Félagsráðgjafar 

skoða styrkleika þeirra og finna leiðir til að leysa vanda þeirra. Með valdeflingu er unnt 

að vinna með rótleysi, einmanaleika og söknuð barnanna. Öryggi þeirra og félagsfærni 

eykst og sjálfsmynd eflist. Þau verða ánægðari með sig og eiga auðveldara með að 

tengjast öðrum. Valdefling er því mikilvægt vinnutæki félagsráðgjafa til að hjálpa 

þriðjumenningarbörnum að takast á við þær áskoranir sem mæta þeim. 

 

5.3 Flutningsferilslíkan Sluzki  

Félagsráðgjafar nota flutningsferilslíkan (e. migration process) Sluzki (1979) til að afla 

upplýsinga um flutninga fjölskyldna. Líkanið útskýrir hvað gerist innan fjölskyldna sem 

flytja. Sluzki lýsir því sem ferli og skiptir því í nokkur stig. Fyrsta stigið er undirbúningur 

fyrir flutning (e. prepatory stage) en tímalengd þessa stigs er breytilegt og oft ófyrirséð. 

Aðdragandi getur verið mislangur og mismunandi ástæður fyrir flutningum en stundum 

er undirbúningur nánast enginn. Stigið einkennist af sveiflum milli gleði og streitu. 

Breytilegt er hvort fjölskyldur syrgi aðstæður sem þær flytja frá. Ef einhver innan 

fjölskyldu syrgir ekki flutning er hann oft gerður að blóraböggli. Sama gerist þegar einn 

fjölskyldumeðlimur syrgir, þá fær hann hina upp á móti sér (Sluzki, 1979). 

Félagsráðgjafar þurfa að hafa í huga að þriðjumenningarbörn syrgja yfirleitt vegna þess 

sem þau missa. Þegar þriðjumenningarbarn syrgir er hugsanlegt að það sé gert að 

blóraböggli. Hætta er á því að barnið loki á sorgina þar sem enginn vill viðurkenna 

hana. Lítill undirbúningur fyrir flutninga eykur hættu þriðjumenningarbarna á streitu og 

kvíða.  

 Annað stig líkansins tekur fyrir flutninga (e. act of migration) en þeir geta tekið 

mislangan tíma. Forsendur flutninga eru misjafnar þar sem sumar fjölskyldur flytja 

ýmist til að setjast að í búsetulandi á meðan aðrar dvelja þar aðeins tímabundið (Sluzki, 

1979). Þetta ferli hefur áhrif á aðlögun og ákvarðanir sem varða þriðjumenningarbörn.  

Næsta stig er tímabil varnaruppbótar (e. period of overcompensation) þegar fólk 

er flutt og komið á nýjan stað. Þessu stigi fylgir eftirvænting og spenna en fólk gerir sér 

sjaldnast grein fyrir streitu sem fylgir þessum breytingum. Hlutverk fjölskyldumeðlima 

breytast gjarnan við þessar aðstæður. Mestu skiptir að sinna grunnþörfum, að komast 

af, venjast nýju umhverfi og menningu þar sem allt er framandi. Á meðan á þessu 

stendur getur reynst erfitt að einbeita sér að öðrum þáttum en það getur leitt til 

streitu. Margir bera með sér von um að snúa aftur heim áður en langt um líður og láta 

þess vegna vera að temja sér nýja siði og venjur (Sluzki, 1979). Öruggt og styðjandi 

umhverfi þriðjumenningarbarna skiptir miklu máli á slíkum breytingartímum.  

Fjórða stigið er tímabil kreppu (e. period of decompensation) en þetta stig getur 

reynst mörgum erfitt. Átök og erfiðleikar einkenna stigið og í kjölfarið reynir á hvern 

fjölskyldumeðlim. Fjölskyldur þurfa að finna nýtt jafnvægi. Ákveða þarf hvaða siði og 

venjur eigi að halda í. Þær sem eru fastheldnar á siði og venjur ná síður að aðlagast. 

Takist fjölskyldum að vinna sig í gegnum tímabil kreppu koma þær sterkar út (Sluzki, 

1979). Fjölskyldur þriðjumenningarbarna þurfa að aðlagast nýjum heimkynnum og 

menningu. Mikilvægt er fyrir aðlögun og vellíðan þeirra að vera með jákvætt hugarfar 

og halda ekki áfram að „lifa heima“ í huganum. Þetta getur átt við um bæði búsetu- og 

heimaland. 

Síðasta stigið er áhrif kynslóða (e. transgenerational impact). Þegar fólk flytur til 

útlanda hópar það sig gjarnan í hverfi með öðrum sér líkum. Afleiðing þessa er 

einangrun sem seinkar aðlögun. Átök geta orðið innan fjölskyldna þegar börn aðlagast 

búsetulandi og mótast af reglum og gildum þess. Ef ekki vinnst úr vandamálum fyrstu 

kynslóðar geta þau birst hjá annarri eða þriðju kynslóð (Sluzki, 1979). Mikilvægt er að 

fjölskyldur þriðjumenningarbarna einangri sig ekki og vinni að því að aðlagast. Gagnlegt 

getur verið fyrir félagsráðgjafa að hafa í huga að vandamál barna geti átt rætur að rekja 

til fyrri kynslóða.  

5.4 Menningarnet Skytte  

Menningarnet (dk. kulturgrammet) Marianne Skytte (2007) er vinnulíkan sem 

félagsráðgjafar nýta sér. Menningarnetið nær til fleiri þátta en flutningsferilslíkan 

Sluzki. Líkanið hefur helst verið notað á flóttafólk og innflytjendur en það má hafa til 

hliðsjónar við að meta stöðu þriðjumenningarbarna. Félagsráðgjafar fá heildarsýn yfir 

einstaklinga með því að skilgreina menningarnet þeirra. Líkanið lítur á raunverulegan 

vanda einstaklinga og menningu fjölskyldna þeirra og leitar lausna. Áhrifaþættir innan 

líkansins vega misþungt en þeir hjálpa félagsráðgjöfum að meta og lýsa menningu 

fjölskyldna (Skytte, 2007).  

Félagsráðgjafar verða að athuga meðal annars búsetu og eðli flutninga. Með því 

fá þeir sýn yfir það hve langt er síðan flutningar áttu sér stað, hve lengi fjölskyldur hafa 

mótast af menningu búsetulanda, hve lengi þær hafa verið í minnihlutahópi og hvort 

þær hafi kynnst öðrum í svipaðri stöðu. Aldur barna skiptir máli þegar flutningar áttu 

sér stað meðal annars vegna skólgöngu þeirra (Skytte, 2007).  

Mikilvægt er að kanna fjölskyldutengsl og félagsnet fólks en til þess er notaður 

svokallaður félagsmælir (dk. sociogrammet). Tengsl eru teiknuð á blað og einstaklingur 

hafður í miðjunni. Síðan eru tengsl einstaklinga metin, svo sem við fjölskyldu, skóla, 

tómstundir, kirkju og fleira. Félagsráðgjafar þurfa að greina hvernig einstaklingar 

upplifa þessi tengsl og leita lausna (Skytte, 2007).  

Fjölskyldur geta talað nokkur tungumál sín á milli ef foreldrar eru af ólíkum 

uppruna. Kunnátta barna á ákveðnu tungumáli getur því verið misgóð. Að mati Huldu 

Karenar Daníelsdóttur kennsluráðgjafa, (munnleg heimild, 15. febrúar 2013), er 

mikilvægt að þriðjumenningarbörn hafi góðan grunn í einu tungumáli. Þau byggja síðan 

önnur tungumál ofan á þann grunn. Það getur haft slæmar afleiðingar ef börnin hafa 

ekki góðan tungumálagrunn heldur lélega færni í nokkrum tungumálum. Þá getur 

meðal annars vafist fyrir þeim að tjá sig. 

Mikilvægi trúar er afar breytilegt meðal barnafjölskyldna. Félagsráðgjafar þurfa 

að greina þennan þátt og skoða hvaða áhrif trúin hefur á líf fjölskyldna og lausn 

félagslegra vandamála. Ráðandi lífsskoðun hefur margvísleg áhrif á uppeldi og þroska 

barna (Skytte, 2007).  

Allir þessir þættir hafa áhrif á þriðjumenningarbörn. Foreldrar þeirra sem starfa á 

vegum kristniboðs- og hjálparsamtaka gætu tekið ákvarðanir út frá trúnni eða 

samtökunum, sem þau starfa fyrir, en ekki út frá þörfum barna sinna. 

Þriðjumenningarbörn geta verið tvítyngd eða haft ágætis kunnáttu í nokkrum 

tungumálum án þess að hafa góð tök á móðurmáli sínu. Það getur hindrað þau á 

margan hátt. Mikilvægt er að skoða tengsl þriðjumenningarbarna við umhverfi sitt og 

greina hvar vandamál liggja.  

Nauðsynlegt er að félagsráðgjafar hafi heildarsýn að leiðarljósi í starfi sínu meðal 

þriðjumenningarbarna og fjölskyldna þeirra. Þeir geta stuðst við flutningsferilslíkan 

Sluzki, menningarnet Skytte, vistfræðikerfiskenningu Bronfenbrenner, þroskakenningu 

Erikson, tengslakenningu Bowlby og stuðlað með því að valdeflingu barnanna.  

 

6. Skólaráðgjöf þriðjumenningarbarna 

Þriðjumenningarbörnum hefur fjölgað í skólum (Pollock og Van Reken, 2009). Eitt af 

hlutverkum skóla er að mæta tilfinningalegum þörfum barna, svo sem sorg vegna 

breytinga. Vegna aukinna flutninga fólks milli landa og menningarheima standa 

skólaráðgjafar (e. school counselours) frammi fyrir þeirri áskorun að afla sér upplýsinga 

og skilja margbreytilega menningu nemenda og umönnunaraðila þeirra. Skólaráðgjafar 

þurfa að vera meðvitaðir um áhrif flutninga á þroska nemenda og hanna skólaþjónustu 

til að mæta fjölbreyttri þörf nemenda og umönnunaraðila þeirra (Limberg og Lambie, 

2011).  

Skólaráðgjafar vinna gjarnan með þriðjumenningarbörnum sem hafa flutt einu 

sinni eða oftar milli menningarheima. Þeir þurfa að vera meðvitaðir um vanda 

barnanna og hafa þekkingu og færni til að styðja við fjölbreytta þörf þeirra í 

menntakerfinu (Limberg og Lambie, 2011). Í rannsókn Hildar Blöndal kemur fram að 

upplifun foreldra íslenskra þriðjumenningarbarna af skólakerfinu er sú að þau fá enga 

aðstoð umfram aðra nemendur. Skólinn gerir lítið til að setja sig inn í reynslu barnanna 

og kennsla og námsefni er ekki miðað við getu þeirra og stöðu. Þess er krafist að þau 

aðlagi sig að skólakerfinu. Því má segja að aðlögunin sé á einn veg en ekki gagnkvæm 

(Hildur Blöndal, 2010). Skólafélagsráðgjafar og kennsluráðgjafar geta spornað gegn 

þessari neikvæðu upplifun þriðjumenningarbarna og foreldra þeirra, og unnið að því að 

starfsfólk skóla og nemendur séu upplýstir um stöðu þriðjumenningarbarna. Mikilvægt 

er að þeir séu meðvitaðir um margbreytilegt líf og þarfir þriðjumenningarbarna. 

 

6.1 Skólafélagsráðgjafar 

Skólafélagsráðgjafar eru mikilvægir innan skólakerfisins. Þeir fást við vanda nemenda 

og fjölskyldna. Áhersla er á heilbrigði og velgengni nemenda. Meðal verkefna 

skólafélagsráðgjafa er að veita ráðgjöf og stuðning vegna persónulegra, tilfinningalegra 

og félagslegra þátta sem koma í veg fyrir að nemendur njóti sín í skólanum, hvort sem 

það er í námi eða samskiptum. Skólafélagsráðgjafar veita einnig ráðgjöf um 

réttindamál sem varða börn og passa upp á að ekki sé brotið á hagsmunum þeirra og 

réttindum. Að auki vinna þeir með foreldrum og forráðamönnum eiga við vanda að 

stíða. Forráðamenn leita gjarnan til skólafélagsráðgjafa til að fá leiðbeiningar og aðstoð 

(Guðrún Elva Arinbjarnardóttir, 2011).  

Þegar þriðjumenningarbörn flytja aftur til heimalands síns er mikilvægt að þau fái 

viðtal hjá skólafélagsráðgjafa, ásamt foreldrum sínum, sem kynnir þeim skólakerfið og 

lætur þau vita að þau séu alltaf velkomin og hafi greiðan aðgang að honum. 

Skólafélagsráðgjafar geta þannig veitt börnunum öryggi og stuðning í nærumhverfi 

þeirra á skólagöngunni. Hlutverk skólafélagsráðgjafa yrði þá að veita 

þriðjumenningarbörnum, sem þurfa stuðning eða líður illa, ráðgjöf og upplýsingar um 

þá þjónustu og úrræði sem þeim stendur til boða.  

 

6.2 Sorgarstuðningur og meðferð  

Skólafélagsráðgjafar geta aðstoðað þriðjumenningarbörn með sorgarvinnu sína. Þeir 

þurfa að vera vakandi fyrir því að vandamál í lífi barna eða unglinga í dag geta verið 

vegna sorgar sem ekki hefur verið unnið úr fyrr á ævinni (Morgan og Roberts, 2010).  

Ráðgjafar geta kennt foreldrum og umönnunaraðilum um einkenni sorgar hjá 

börnum og hvernig þeir geti dregið úr ótta og kvíða barna. Þeir geta hjálpað 

fjölskyldumeðlimum hvernig skapa megi opna umræðu um sorg sem ekki er búið að 

vinna úr til dæmis með því að nota orð sem henta aldri barna og hvaða áhrif sorg hefur 

á börn. Einnig geta ráðgjafar gefið börnum heimaverkefni þar sem þau greina frá 

stuðningsneti sínu til dæmis með því að búa til hinn svokallaða „hring trausts og 

trúnaðar“ (e. circle of trust). Þar setja þau sig sjálf í miðjuna á hringnum og aðra 

einstaklinga sem þau treysta inn í hringinn. Utan um þennan hring má setja annan 

hring og bæta við fleirum sem barn treystir. Þessir hringir geta eflt samskipti í meðferð 

og þjónað sem tæki til stuðnings fyrir þá sem börnin geta reitt sig á, eða ekki reitt sig á, 

í sambandi við stuðning í sorginni sem þau glíma við (Goldman, 2004). 

Í grein Morgan og Roberts (2010) er talað um nokkrar aðferðir til að hjálpa 

börnum í sorgarferlinu. Það fyrsta sem þeir nefna eru teikningar en þær geta hjálpað 

börnum að láta tilfinningar og hugsanir í ljós þegar erfitt er að tjá sig með orðum. 

Þannig geta fagaðilar nálgast skjólstæðinga á óformlegan hátt. Þessa aðferð er hægt að 

nota í einstaklings- og hópmeðferð (Morgan og Roberts, 2010).  

 Önnur leið til að hjálpa börnum er að hópa þau saman til að ræða og deila 

tilfinningum með öðrum sem eru í sömu sporum. Meginhugmyndin með slíkum 

stuðningshóp er að einstaklingar koma saman á öruggum stað þar sem þeir geta skilið, 

tekist á við og tjáð betur sorg sína. Þannig fá þeir aukið sjálfstraust og finna fyrir öryggi. 

Rannsóknir sýna að árangur af slíkri hópvinnu er að börn verða ekki eins einmana 

þegar þau geta tjáð sig og hitt aðra í svipaðri stöðu (Morgan og Roberts, 2010).  

 Þriðja leiðin er lestrarmeðferð (e. bibliotherapy) þar sem bækur og sögur eru 

notaðar í ráðgjöf. Bækurnar geta hjálpað börnum að skilja hluti sem vefjast fyrir þeim. 

Meðferðarlestur (e. therapeutic reading) getur kom að góðum notum sem hvatning 

fyrir börn í samtölum þegar þau þurfa að ræða opinskátt eitthvað sem þeim finnst 

óþægilegt að tala um. Lestrarmeðferð getur opnað fyrir umræður, svarað spurningum 

sem barnið hefur og sýnt því að það séu fleiri sem glíma við sorg og missi. Ráðgjafar 

þurfa þó að velja bækur sem eru í samræmi við aldur, þroska, aðstæður, 

menningarlegan bakgrunn og þarfir barns. Annars nýtist meðferðin ekki sem best 

verður á kosið. Bók má ekki vera ógnvekjandi heldur huggandi og traustvekjandi. Barn 

á að geta fundið sjálft sig í bókinni og sagan á að tengjast persónulegri reynslu þess. 

Þessi meðferð hentar þó ekki öllum og ekki hafa fundist rannsóknir sem segja til um 

árangurinn af henni (Morgan og Roberts, 2010). Þessar leiðir geta skólafélagsráðgjafar 

og aðrir félagsráðgjafar notast við til að hjálpa þriðjumenningarbörnum að tjá sig og 

létta af sorgartilfinningum. Þriðjumenningarbörn sem upplifa sorg gætu haft gott af því 

að hitta önnur þriðjumenningarbörn sem glíma við það sama.   

6.3 Kennsluráðgjafi 

Starf kennsluráðgjafa snýr að menntun og fjölmenningarfræðslu. Þeir veita ráðgjöf í 

grunnskólum varðandi nám sem í boði er fyrir Íslendinga sem hafa búið lengi erlendis, 

tvítyngda nemendur og innflytjendur. Kennsluráðgjafar sjá einnig um ráðgjöf, móttöku 

og gagnkvæma félagslega aðlögun nemenda sem flytja til Íslands og þeirra nemenda 

sem eru fyrir í skólum. Þeir fræða kennara um fjölbreytta kennsluhætti, kennsluefni á 

íslensku og móðurmáli nemenda, hagnýt úrræði, námskeið, ráðstefnur og fleira. Hulda 

Karen Daníelsdóttir (2006) kennsluráðgjafi vinnur með nemendum í grunnskólum hvað 

varðar fordóma, viðhorf og gildi. Kennsluráðgjafar geta verið lykilpersónur í námi 

þriðjumenningarbarna þegar þau flytja aftur heim svo þeim líði vel í skólanum og fái 

aðstoð við hæfi.  

 

7. Úrræði  

Ýmis úrræði eru í boði fyrir heimkomin þriðjumenningarbörn. Á Íslandi eru í boði 

nokkur námskeið og fræðsla en þau hafa fyrst og fremst verið sniðin að börnum 

innflytjenda og flóttamanna. Erlendis er í boði bæði fræðsla og námskeið sem eru 

sérstaklega sniðin að þriðjumenningarbörnum.  

 

7.1 Margbreytileikafræðsla og upplýsingar 

Comenius verkefnið SpIce er samstarfsverkefni ýmissa stofnana í Reykjavík og Oviedo á 

Spáni (SpIce, e.d.a). Hulda Karen Daníelsdóttir kennsluráðgjafi hefur notast við SpIce í 

grunnskólum á Íslandi. Verkefnið byggir á fjölmenningarkennslu þar sem kennt er um 

fordóma, millimenningarfærni og hvernig nemendur geta kennt samnemendum sínum 

íslensku. Nemendur læra um fólksflutninga, innflytjendur og samskipti við fólk frá 

öðrum menningarheimum. Þeim er skipt í hópa þar sem þeir ræða saman og leysa 

ákveðin verkefni (SpIce, e.d.b; Hulda Karen Daníelsdóttir, 2011). Þótt SpIce sé 

upphaflega hugsað til þess að kenna íslenskum nemendum um innflytjendur, flóttafólk 

og ólíka menningarheima er hægt að nýta það í tengslum við þriðjumenningarbörn. 

Verkefnið er íslenskum börnum mikil hjálp í að verða víðsýnni og eignast vináttu 

þriðjumenningarbarna.  

Námsgagnastofnun gefur út námsefni í margbreytileikafræðslu. Meðal efnis er 

heimildamyndin Vegurinn heim sem byggist á viðtölum við fimm börn sem öll eru 

innflytjendur á Íslandi. Þau ræða um líf sitt hér á landi, flutninga frá heimalandi, 

hvernig var að byrja í skóla í ókunnu landi og að læra nýtt tungumál frá grunni. Einnig 

tala þau í myndinni um ný vinasambönd, fjölskyldu, heimþrá, fordóma og fleira. 

Heimildamyndin tekur þannig á skemmtilegum og erfiðum viðfangsefnum lífsins 

(Reykjavíkurborg, e.d.a). Þriðjumenningarbörn geta fundið ýmislegt sameiginlegt með 

innflytjendabörnum og sett sig í spor þeirra þar sem þau hafa öll flutt frá upprunalandi 

sínu og búið í annarri menningu. Myndin getur hjálpað þriðjumenningarbörnum að 

skilji aðstæður sínar betur. 

 Fræðsla, námskeið og fyrirlestrar eru einnig í boði fyrir kennara og annað 

starfsfólk sem vinnur með fjölmenningarbörnum. Fræðslumiðstöðin InterCultural 

Iceland (ICI) býður meðal annars upp á fræðslu og námskeið um fordóma, 

fjölmenningarlegt samfélag og fjölmenningarlega kennsluhætti. Kennurum eru kenndar 

ýmsar aðferðir til að skapa góðan og traustan bekkjaranda og samvinnu í fjölbreyttum 

nemendahópi (InterCultural Iceland, e.d.a; InterCultural Iceland, e.d.b).  

Á heimasíðu Reykjavíkurborgar (e.d.b) eru upplýsingar fyrir „Nýja Íslendinga“. Er 

þá helst verið að vísa til nemenda sem hafa íslensku sem annað tungumál eða þurfa 

stuðning eða sérkennslu í íslensku. Þótt upplýsingarnar séu helst hugsaðar fyrir 

innflytjendur nýtast þær einnig þriðjumenningarbörnum. Íslensk börn sem hafa alist 

upp eða búið lengi erlendis og hugsanlega verið í alþjóðlegum skólum hafa oft ekki eins 

sterka íslenskukunnáttu og börn sem hafa búið alla sína ævi á Íslandi. Einnig er að finna 

upplýsingar um tómstundir og bækling um fyrstu skrefin á Íslandi á nokkrum 

tungumálum. Slíkar upplýsingar geta nýst fjölskyldum þriðjumenningarbarna þegar þau 

flytja aftur heim eftir nokkurra ára dvöl erlendis. Þær geta einnig reynst gagnlegar 

þegar fjölskyldur flytja erlendis og má þar nefna bækling fyrir foreldra til að hjálpa 

börnum sínum að læra nýtt tungumál (Reykjavíkurborg, e.d.c).  

 

7.2 Íslenskukennsla 

Skólafélagsráðgjafar og kennsluráðgjafar sjá til þess að börn sem hafa íslensku sem 

annað tungumál fái stuðning og sérkennslu sem er réttur þeirra, samanber lög um 

grunnskóla nr. 91/2008. Þriðjumenningarbörn sem hafa litla íslenskukunnáttu, þurfa 

aðstoð við íslensku og jafnvel fleiri námsgreinar. SpIce býr yfir matstæki sem metur 

lesskilning og stærðfræðikunnáttu nemenda (Tungumálatorg, e.d.a). Tækið hefur verið 

notað á tvítyngd íslensk þriðjumenningarbörn eða börn sem hafa íslensku sem annað 

tungumál (Hulda Karen Daníelsdóttir, munnleg heimild, 15. febrúar 2013).  

Hildur Blöndal gerði rannsókn á íslenskum þriðjumenningarbörnum árin 2007-

2008. Í niðurstöðum koma fram vonbrigði barna og foreldra þegar þau komu aftur 

heim til Íslands. Erfitt var að fá aðstoð við hæfi fyrir börnin. Foreldrar áttu von á 

sérstökum stuðningi í íslenskunámi en það reyndist einungis vera í 

undantekningartilfellum. Skólarnir höfðu ekki getu til að veita börnunum aukatíma 

(Hildur Blöndal, 2010). Samt sem áður eiga íslensk þriðjumenningarbörn rétt á 

stuðningi í íslenskukennslu. Hulda Karen Daníelsdóttir (munnleg heimild, 15. febrúar 

2013) barðist fyrir því árið 2001 að börn af íslenskum uppruna fengju styrk frá 

Jöfnunarsjóði vegna sérstakrar íslenskukennslu á meðan þau væru að ná tökum á 

móðurmáli sínu. Það tókst og síðan hefur Jöfnunarsjóður styrkt börn af íslenskum 

uppruna. Í dag er stór hluti barna sem fá styrk íslensk börn sem flytja heim til Íslands 

eftir að hafa búið erlendis með foreldrum sínum (Innanríkisráðuneytið, e.d.). 

Skólakerfið þarf að vera viðbúið að taka á móti og aðstoða þriðjumenningarbörn þegar 

þau flytja aftur heim. Kunnátta þeirra í íslensku getur verið misjöfn og stundum nægir 

stuðningur eina önn til að þau standi jafnfætis samnemendum sínum. 

Þriðjumenningarbörn sem hafa búið mörg ár erlendis þurfa meiri stuðning. Ef 

skólakerfið tekur strax við heimkomu á þörfum þessara barna er líklegra að þeim gangi 

vel og skólagangan verði farsæl (Hulda Karen Daníelsdóttir munnleg heimild, 15. 

febrúar 2013). 

Tungumálatorg er vefsíða sem á rætur í opinberri stefnumótun og skólastarfi. 

Hún býður upp á námsefni, upplýsingar og fræðslu sem gagnast öllum börnum sem 

hafa íslensku sem annað tungumál, foreldrum þeirra og kennurum sem kenna íslensku 

erlendis (Tungumálatorg, e.d.b). Árið 2010 bjuggu 10.395 íslensk börn erlendis 

samkvæmt Hagstofu Íslands (Tungumálatorg, e.d.c). Sum barnanna dvelja á Íslandi á 

sumrin og stendur þeim þá til boða íslenskunámskeið. Námsgagnastofnun býður einnig 

börnum sem búa erlendis afslátt á verði námsefnis. Gagnlegt er að geta þess að 

Námsgangastofnun gefur út námsgögn fyrir grunnskóla svo sem bækur, hljóðbækur, 

kennsluleiðbeiningar, fræðslubækur og fleira (Tungumálatorg, e.d.b). Foreldrar 

þriðjumenningarbarna geta nýtt sér þetta efni og haft heimakennslu fyrir börn sín ef 

slík kennsla er ekki í boði. Mikilvægt er fyrir þriðjumenningarbörn að hafa aðgang að 

íslensku efni á meðan á dvöl erlendis stendur til að viðhalda móðurmálinu.  

 

7.3 Úrræði erlendis 

Úrræði sem eru í boði erlendis fyrir þriðjumenningarbörn eru sniðin að þörfum þeirra. 

Þau tengjast helst kirkjum, kristniboðs- og hjálparstörfum. Margar kirkjur eru vakandi 

fyrir þriðjumenningarbörnum sem koma heim án fjölskyldna sinna og hættir til að 

einangrast ef þau ná ekki að aðlagast hratt og vel. Sumar kirkjur í Bandaríkjunum bjóða 

upp á stuðningsfjölskyldur sem styðja við eldri þriðjumenningarbörn fyrstu mánuðina 

eða árin eftir að þau koma heim (Storti, 2003).  

Ýmis kristniboðs- og hjálparsamtök í Evrópu standa að heimasíðu Eurotck. Þar eru 

upplýsingar um ráðstefnur og námskeið fyrir þriðjumenningarbörn, umönnunaraðila og 

fólk sem starfar með þeim. Á námskeiðunum eru tekin fyrir þriðjumenningarbörn, 

flutningar fjölskyldna þeirra og heimkoma (Eurotck, e.d.). Námskeið varðandi 

heimkomu þriðjumenningarbarna gætu reynst vel að mati Huff (2001). Þar er þeim 

kennt um ríkjandi reglur, gildi og hefðir í fyrstu menningu. Allt þetta dregur úr þeirri 

tilfinningu barnanna að þeim finnist þau fjarlæg menningunni. Huff (2001) nefnir enn 

fremur að fjölskyldur sem flytja heim eftir kristniboðs- og hjálparstarf geta fengið 

félagslegan stuðning frá samtökum sem þau starfa fyrir og sótt námskeið á vegum 

þeirra. Á heimasíðu Eurotck er vísað í efni á heimasíðum og bókum um flutninga til 

útlanda, dvöl erlendis og heimkomu (TCK resources, e.d.). Félagsráðgjafar gætu nýtt 

sér slíkar upplýsingar og bent foreldrum og þriðjumenningarbörnum á þær. Auk þess 

gæti verið gagnlegt að hafa slík námskeið í boði sem hluta af endurmenntun 

félagsráðgjafa. 

Í Noregi hafa samtökin Norsk luthersk misjonssamband (NLM) í vaxandi mæli 

sinnt stuðningi við þriðjumenningarbörn enda eru starfsmenn samtakanna erlendis oft 

fjarri heimalandi nokkur ár í senn. Á liðnum áratugum hefur vitund manna um stöðu og 

þarfir þriðjumenningarbarna farið vaxandi. NLM býður upp á starfsmannaviðtöl og 

námskeið áður en fjölskyldur halda út til starfa og verið er að leggja lokahönd á 

fjölskyldustefnu. Allir starfsmenn sem fara erlendis þurfa að sækja námskeið um störf í 

annarri menningu og þar er einnig fjallað um stöðu þriðjumenningarbarna og hvernig 

flutningar og búseta erlendis hefur áhrif á þau. Sérstök námskeið eru haldin fyrir 

fjölskyldur. Þegar starfstíma lýkur er fólkinu aftur boðið á námskeið til að vinna með og 

úr vandamálum sem tengjast því að hafa búið í annarri menningu um langt skeið. Boðið 

er upp á sérstök námskeið fyrir unglinga. Á þessum námskeiðum hafa unglingar 

tækifæri til að hitta aðra unglinga í sömu stöðu og ræða reynslu sína (Kari Margrethe 

Solvang munnleg heimild, 6. mars 2013). Á Íslandi eru engin slík námskeið í boði fyrir 

þriðjumenningarbörn. Þau námskeið sem hafa verið í boði hér á landi eru helst sniðin 

að innflytjendum. Ýmislegt má á þeim græða en þau verða líklega ekki eins markviss og 

námskeið sem miðast sérstaklega við þriðjumenningarbörn.  

 

7.4 Skólar 

Þegar þriðjumenningarbörn flytja aftur heim gæti val á skóla vafist fyrir foreldrum 

þeirra. Lengd dvalar erlendis og íslenskukunnátta gæti haft áhrif á valið en um er að 

ræða hefðbundna íslenska grunnskóla og framhaldsskóla eða alþjóðlegt nám í 

Alþjóðaskólanum í Garðabæ og Menntaskólanum við Hamrahlíð. 

Alþjóðaskólinn eða International school of Iceland í Garðabæ var stofnaður árið 

2004 og til að byrja með voru fimm nemendur sem stunduðu þar nám (International 

School of Iceland, e.d.a). Skólinn er einkarekinn grunnskóli (e. private elementary 

school) og býður upp á alþjóðlegt nám. Skólinn var stofnaður með það í huga að bjóða 

upp á sveigjanlegt og margbreytilegt nám (International School of Iceland, e.d.b). Til að 

byrja með var ensk námsskrá og einungis enskumælandi börn. Árið 2008 breyttist 

námið og var boðið upp á íslenska og alþjóðlega námsskrá (International School of 

Iceland, e.d.c). Áhersla skólans er að börn njóti námsins, fyllist áhuga á heiminum, 

verði sterkir einstaklingar með tilfinningu fyrir eigin þjóðerni og menningu og læri að 

bera virðingu fyrir þjóðerni og menningu annarra (International School of Iceland, 

e.d.d).  

Menntaskólinn við Hamrahlíð (MH) hefur frá því árið 1997 boðið upp á IB-braut 

(International Baccalaureate Diploma) á vegum International Baccalaureate 

Organisation. IB-brautin er alþjóðleg námsbraut fyrir nemendur á aldrinum 16-19 ára 

og býður upp á alþjóðlegt stúdentspróf sem er viðurkennt í háskólum erlendis. Námið 

tekur tvö ár. Flestir nemendur IB-brautar eru Íslendingar sem hafa búið erlendis í 

einhvern tíma og koma síðan heim aftur. Auk þeirra eru erlendir nemendur sem búa 

eða hafa sest að á Íslandi. Sumir þessara nemenda kjósa IB-braut vegna 

framtíðaráætlana sinna um nám og störf á alþjóðlegum vettvangi (Menntaskólinn við 

Hamrahlíð, e.d.). Wincie Jóhannesdóttir var konrektor MH þegar IB-brautin var 

innleidd. Hún sagði í viðtali við Morgunblaðið að ástæður fyrir innleiðingu námsins hafi 

verið vegna brýnnar þarfar á alþjóðlegu námi hérlendis. Á byrjunarárum IB-brautar var 

algengt að nemendur höfðu alist upp í öðru tungumálaumhverfi vegna náms foreldra 

erlendis. Þau voru því tví- eða þrítyngd og áttu erfitt með að standast kröfur í íslensku 

sem gerðar voru til stúdentsprófs (Mbl.is, 29. júní 1999). IB-námið og Alþjóðlegi skólinn 

eru góðir kostir fyrir þriðjumenningarbörn.  

 

8. Umræður 

Í ritgerð þessari er greint frá fjölbreyttu lífi þriðjumenningarbarna og hvað þeim 

stendur til boða þegar þau flytja aftur heim. Í upphafi ritgerðar voru settar fram 

spurningar sem leitað var svara við: Hver eru þriðjumenningarbörn og hverjar eru 

sérstakar þarfir þeirra? Hvaða aðstoð eða úrræði eru í boði þegar þau flytja aftur heim 

til Íslands? Hér verða niðurstöður ritgerðar teknar saman. 

 Ljóst er að þriðjumenningarbörn alast upp að hluta í búsetulandi sínu og flytja 

síðan aftur til heimalands. Lífsstíll þeirra er sérstakur og frábrugðinn þeim sem fyrir er í 

heimalandi og búsetulandi. Menning barnanna er blanda af menningu beggja landanna 

því börnin verða fyrir áhrifum af þeim báðum (Bonebright, 2010; Cockburn, 2002; 

Pollock og Van Reken, 2009). Umhverfi þriðjumenningarbarna er sífellt að breytast 

vegna flutninga og þau fá að kynnast ólíkum menningarheimum (Bonebright, 2010; 

Pollock og Van Reken, 2009). Þau upplifa stöðugar breytingar. Við flutninga þurfa þau 

að kveðja vini, lífsstíl og staði sem þeim leið vel á (Cockburn, 2002). Ákvarðanir eru 

teknar út frá þeirri hugsun að dag einn munu þau flytja aftur heim (Skytte, 2007; 

Pollock og Van Reken, 2009). Þetta hefur áhrif á þroska þeirra, hegðun, hugsun og 

tilfinningar (Limberg og Lambie, 2011). 

 Þriðjumenningarbörn eiga erfitt með að móta eigin sjálfsmynd því þau einbeita 

sér frekar að því að aðlagast nýju umhverfi (Moore og Barker, 2012). Þau hafa ekki 

skýra hugmynd um hver þau eru né hvar þau heyri heima (Hersting og Jankins, 2011; 

Moore og Barker, 2012; Pollock og Van Reken, 2009). Þau samsama sig lítið menningu 

heimalands og búsetulands sem leiðir til þess að þau eiga erfitt með að þekkja stöðu 

sína (Gilbert, 2008; Limberg og Lambie, 2011). Sjálfsmynd þriðjumenningarbarna 

aðlagar sig að því menningarumhverfi sem þau eru í á hverjum tíma. Að mati Pollock og 

Van Reken (2009) skipta þriðjumenningarbörn á milli fjögurra sjálfsmynda eftir því hvar 

þau eru stödd. Þau upplifa sig sem útlendinga, falda innflytjendur, ættleidda 

einstaklinga og spegla. Sjálfskilningur þeirra mótast þannig af menningunni sem þau 

eru í hverju sinni. Tengsl við ólíka hópa leiðir einnig til þess að þau eiga erfitt með að 

mynda skýra sjálfsmynd (Pollock og Van Reken, 2009).  

Þriðjumenningarbörn upplifa gjarnan menningaráfall þegar þau flytja aftur heim 

vegna breytinga á umhverfi og þeim sjálfum (Storti, 2003). Félagslegur stuðningur, 

tengsl við ættingja og vini heimafyrir og raunhæfar væntingar draga úr menningaráfalli 

og streitu. Ánægja erlendis og takmörkuð löngun til að flytja aftur heim ýtir undir 

menningaráfall (Huff, 2001). Þriðjumenningarbörn upplifa einnig menningarlegt 

heimilisleysi því þau eiga erfitt með að finna hóp eða menningu sem þeim finnst þau 

vera hluti af og sem skilur þau (Hoersting og Jankins, 2011). Þeim líður eins og „heima“ 

hjá sér þegar þau eru með fólki sem hefur svipaða reynslu, skoðanir og sýn á heiminn 

(Limberg og Lambie, 2011; Moore og Barker, 2012; Pollock og Van Reken, 2009). 

Mikilvægt er að hafa gott stuðningsnet og örugg tengsl við þriðjumenningarbörn þegar 

þau flytja heim. Það gefur þeim öryggi og auðveldar aðlögunarhæfni. Tengsl við önnur 

þriðjumenningarbörn geta verið mikilvæg í þessum breytingum (Storti, 2003).  

 Ávinningar og áskoranir þriðjumenningarbarna eru margar en birtast missterkt. 

Lærdómsríkt og gefandi er fyrir þriðjumenningarbörn að alast upp erlendis. Ávinningar 

af þriðjumenningaruppeldi eru víðsýni, með því að sjá sjálf sig og heiminn með skýrari 

augum, minni fordómar, aukin fjölmenningarleg samskiptafærni, fjölbreytt 

tungumálakunnátta, aukin aðlögunarhæfni, sjálfstæði og alþjóðaskilningur (Limberg og 

Lambie, 2011; Moore og Barker, 2012; Storti, 2003). Áskoranir þriðjumenningarbarna 

eru erfiðleikar með að skapa sjálfsmynd, tilfinning að vera öðruvísi en allir í 

heimalandinu, erfiðleikar með að mynda náin og varanleg tengsl, upplifun á rótleysi og 

tilfinningin að tilheyra ekki ákveðnum hópi eða menningu. Auk þess fylgir sársauki því 

að yfirgefa það sem er þeim kært (Cockburn, 2002; Moore og Barker, 2012). Sorg fylgir 

því að missa vini, sambönd, lífsstíl og eigur (Pollock og Van Reken, 2009). Ef börnin ná 

ekki að vinna úr þessari sorg og loka á hana getur hún brotist fram síðar á ævinni 

(Benkel, Wijk og Molander, 2009; Gilbert, 2008; Pollock og Van Reken). Mikilvægt er að 

veita börnunum stuðning og leyfa þeim að syrgja (Gilbert, 2008; Sigurður Pálsson, 

1998). Börn, sem bera með sér sorg sem þau hafa ekki unnið úr, kenna gjarnan öðrum 

um sársaukann og sorgina en uppgötva seinna að vanlíðan sem þau upplifa er innra 

með þeim en ekki í umhverfinu (Pollock og Van Reken, 2009).  

Með því að skoða nokkrar kenningar er auðveldara að skilja stöðu 

þriðjumenningarbarna. Þroskakenning Erikson gengur út á að erfiðleikar hjá börnum 

stafa af því að þau döfnuðu ekki vel á ákveðnu þroskastigi. Margir þættir í síbreytilegu 

lífi þriðjumenningarbarna auðveldar þeim ekki þroskagönguna. Sorg sem ekki er búið 

að vinna úr og rugluð sjálfsmynd þriðjumenningarbarna eru dæmi um erfiðleika sem 

koma upp hjá börnunum ef þau hafa ekki náð að dafna vel á ákveðnu aldursbili. Þau 

geta þó unnið úr erfiðleikum sínum (Mooney, 2000; Crain, 1985). Tengslakenning 

Bowlby gengur út á að tengsl barna þroskist í fjórum stigum. Samband þeirra við 

foreldra fyrstu ár ævinnar skipta máli fyrir tengslamyndun síðar á ævinni. Stöðug tengsl 

barna og foreldra auka öryggi og vellíðan þriðjumenningarbarna (Bettmann, 2006). 

Vistfræðikerfiskenning Bronfenbrenner felur í sér gagnkvæm áhrif umhverfis og 

einstaklinga eða barna í þessu tilviki. Umhverfi þriðjumenningarbarna hefur áhrif á 

líðan þeirra. Þess vegna er mikilvægt að umhverfi þeirra sé öruggt og styðjandi. 

(Limberg og Lambie, 2011; Tissington, 2008).  

Félagsráðgjafar þurfa að vera tilbúnir að takast á við vanda 

þriðjumenningarbarna og hjálpa þeim að leysa hann. Félagsráðgjafar hafa heildarsýn 

að leiðarljósi til að skilja margbreytilegt líf þriðjumenningarbarna. Þeir horfa á 

vandamál barnanna út frá aðstæðum og umhverfi þeirra og tengja þau við vinnulíkön 

sem notuð eru í félagsráðgjöf (Hrefna Ólafsdóttir, 2006; Lára Björnsdóttir, 2006). Með 

valdeflingu hjálpa félagsráðgjafar þriðjumenningarbörnum að styrkjast og verða 

sjálfstæðari. Þau læra að bjarga sér í umhverfi sínu til að ná markmiðum sínum, bæta 

félagsfærni sína og til að hafa stjórn á umhverfi sínu (Greene, Lee og Hoffpauir, 2005). 

Valdefling bætir sjálfsmynd þriðjumenningarbarna, dregur úr rótleysi þeirra, 

einmanaleika og söknuði. Flutningsferilslíkan Sluzki og menningarnet Skytte hjálpa 

félagsráðgjöfum að kortleggja sögu flutninga og menningu þriðjumenningarbarna. 

Líkönin hjálpa félagsráðgjöfum að finna styrk og veikleika í umhverfi barnanna (Sluzki, 

1979; Skytte, 2007).  

Skólafélagsráðgjafar sinna ráðgjöf og stuðningi vegna tilfinningalegra og 

félagslegra þarfa þriðjumenningarbarna þannig að þau geti notið sín í skóla (Guðrún 

Elva Arinbjarnardóttir, 2011). Skólafélagsráðgjafar geta aðstoðað þriðjumenningarbörn 

með vandamál sem stafa af sorg sem ekki er búið að vinna úr. Þeir geta hjálpað 

börnunum að vinna úr sorginni með ýmsum aðferðum (Goldman, 2004). 

Kennsluráðgjafar sinna frekar kennslu, ráðgjöf, námskeiðum og úrræðum um 

fjölmenningarlegt samfélag sem getur verið gagnlegt fyrir þriðjumenningarbörn, 

samnemendur þeirra og kennara (Hulda Karen Daníelsdóttir, 2006). 

 Úrræði sem gagnast þriðjumenningarbörnum á Íslandi hafa helst verið mótuð 

út frá innflytjendum og flóttabörnum en þar sem þau eiga ýmislegt sameiginlegt nýtast 

þau þriðjumenningarbörnum. Á heimasíðu Reykjavíkurborgar eru upplýsingar um 

margbreytileikafræðslu. Verkefni SpIce gengur út á það að nemendur vinna saman að 

því að leysa verkefni sem tengjast fjölmenningu. Í verkefninu læra nemendur um 

fjölbreytta menningu, hvernig þeir geta tekið á móti nýjum nemendum og kennt þeim 

íslensku (Reykjavíkurborg, e.d.a; Spice, e.d.b). Einnig eru aðrar upplýsingar á 

heimasíðunni sem geta hjálpað þriðjumenningarbörnum að skilja aðstæður sínar og 

geta nýst þeim þegar þau flytja til útlanda eða aftur heim (Reykjavíkurborg, e.d.a). 

Þriðjumenningarbörn sem hafa búið lengi erlendis fá styrk úr Jöfnunarsjóði til 

stuðnings í íslensku (Hulda Karen Daníelsdóttir munnleg heimild, 15. febrúar 2013). 

Auk þess eru í boði ýmsar upplýsingar, fræðsla og námsefni fyrir þriðjumenningarbörn 

á heimasíðunni Tungumálatorg (e.d.b). Þriðjumenningarbörn eiga kost á að fara í 

alþjóðlegt nám á Íslandi. Námið er á grunnskólastigi í Alþjóðaskólanum á Íslandi og á 

framhaldsskólastigi í Menntaskólanum við Hamrahlíð (International School of Iceland, 

e.d.a; Menntaskólinn við Hamrahlíð, e.d). Úrræðin á Íslandi beinast einnig að þeim sem 

vinna með þriðjumenningarbörnum. InterCultural Iceland býður kennurum og öðru 

starfsfólki upp á fræðslu og námskeið um fordóma, fjölmenningarlegt samfélag og 

fjölmenningarlega kennsluhætti (ICI ed.a,b).  

 Þriðjumenningarbörn gætu haft meira gagn af þeim úrræðum sem eru í boði 

erlendis. Ýmis kristniboðs- og hjálparsamtök í Bandaríkjunum og víða um Evrópu bjóða 

upp á stuðning, námskeið, ráðstefnur og efni fyrir börnin og aðra sem vilja nýta sér það 

(Storti, 2003; Eurotck, e.d). Noregur hefur sérstaklega beitt sér í þessum málum. Norsk 

luthersk misjonsamband býður upp á námskeið um flutninga, búsetu og störf erlendis 

og námskeið þegar þau flytja aftur heim þar sem þessu ferli fylgja miklar breytingar 

fyrir foreldra og börn. Boðið er upp á sérstakt námskeið fyrir unglinga (Kari Margrethe 

Solvang munnleg heimild, 6. mars 2013).  

 

Lokaorð 

Höfundur ákvað að fjalla um þriðjumenningarbörn og þarfir þeirra vegna þess að hann 

ásamt fjölskyldu sinni dvaldi langdvölum erlendis. Höfundur á tvo eldri bræður sem 

bera sterk einkenni þriðjumenningarbarna. Þeir hefðu á sínum tíma þurft stuðning til 

að aðlagast íslensku skólakerfi og samfélagi. Sá elsti var með ágætis einkunn úr 

bandarískum framhaldsskóla og auk þess nokkur alþjóðleg próf í raungreinum. Ekkert 

af þessu var tekið gilt og honum gert skylt að taka íslenskt stúdentspróf. Hinn bróðirinn 

hefði þurft tilfinningalegan stuðning til að takast á við innibyrgða sorg. Það tók hann 

nokkur ár að ljúka stúdentsprófi og finna jafnvægi á ný án nokkurs utanaðkomandi 

stuðnings. Þeir tóku að lokum stúdentspróf í alþjóðlegum skóla. Höfundur og yngri 

bróðir duttu inn í skólakerfið á ný eftir þriggja ára fjarveru eins og ekkert hefði í skorist, 

og verið til staðar allan tímann. Þau hefðu þurft tilfinningalegan, félagslegan og 

námslegan stuðning. Það er sameiginlegt með öllum systkinunum að hafa upplifað sig á 

jaðrinum félagslega og innan skólakerfisins við heimkomu og lengi vel á eftir þrátt fyrir 

að hafa átt gott og innihaldsríkt líf í þriðja heiminum og upplifað ýmislegt sem börn á 

Íslandi myndu ekki einu sinni dreyma um að fá að kynnast. Þau litu á sig sem minni 

manneskjur og voru félagslega heft fyrstu árin, nema helst sá elsti sem barðist áfram til 

að fá sig samþykktan félagslega og innan skólakerfisins. Eftir á að hyggja voru 

nemendur, kennarar og stórfjölskylda ekki í stakk búin til að taka á móti þeim og 

foreldrar þeirra ekki nægilega upplýstir til að mæta þörfum þeirra og styðja þau í 

aðlögunarferlinu. Það er því mikið gleðiefni að skólafélagsráðgjafar og kennsluráðgjafar 

eru að störfum í dag til að mæta slíkum þörfum sem systkinin höfðu við heimkomuna. 

Öll vinnulíkön og aðferðir félagsráðgjafa sem talin eru upp í þessari ritgerð hefðu nýst 

fjölskyldunni.  

Mikilvægt er að þriðjumenningarbörn búi við örugg tengsl og stuðningsnet. Þótt 

stuðningur foreldra vegi þyngst í tilfinningalegri úrvinnslu og aðlögun 

þriðjumenningarbarna er sá stuðningur sem skóli býður upp á mjög mikilvægur þar 

sem þau eru langa daga í skólanum. Að mati höfundar er þörf á almennum skilningi, 

námskeiðum og fræðslu hér á landi um þarfir þriðjumenningarbarna. 

